
Ágrip 

Meginmarkmið rannsóknarinnar var að athuga hvort að vorverkefnið 

Barnabær hafi aukið samstarf heimila, skóla og nærsamfélags. 

Rannsóknarspurningin sem lögð var til grundvallar er: Hvaða áhrif hefur 

Barnabær haft á samstarf heimila, skóla og samfélags? 

Barnabær er vorverkefni í Barnaskólanum á Eyrarbakka og Stokkseyri. Það 

hefur verið sett upp á hverju vori síðan 2011. Þá er skólanum breytt í fríríki 

þar sem allir nemendur skólans, starfsfólk, foreldrar og aðrir áhugasamir eru 

ráðnir í vinnu í eina viku. Vinnustöðvarnar eru fjölbreyttar, allt frá föndri og 

afþreyingu upp í matseld og viðgerðir. Síðasta daginn er skólinn opinn 

almenningi þar sem afurðir vikunnar eru seldar.  

Farsælt samstarf heimila og skóla er til mikilla hagsbóta fyrir nemendur. Í 

þessari rannsókn var stuðst við líkan Epstein um samstarf fjölskyldu, skóla og 

samfélags. Líkanið hentar vel til að greina áhrif og hlutverk Barnabæjar í 

þeirra tengslamynd sem draga má upp af fjölskyldum barna í skólanum, 

skólanum sjálfum og nærsamfélaginu þar. Fjölgreindakenning Gardners og 

kenningar Deweys um að skólinn sé samfélagið í smækkaðri mynd renna 

stoðum undir að verkefni eins og Barnabær geti haft verulega jákvæð áhrif á 

nám og kennslu við skólann.  

Rannsóknin var eigindleg og tekin voru viðtöl við frumkvöðla Barnabæjar, 

skólastjórnanda, kennara og foreldra. Einnig var leitað annarra gagna sem við 

koma Barnabæjarverkefninu. 

Niðurstöður rannsóknarinnar sýna að bæði foreldrar og skólinn telja að 

samstarf hafi aukist með tilkomu Barnabæjar en vilja báðir aðilar jafnframt 

að það verði meira. Einnig kom fram að foreldrar og skólinn vilja fá 

nærsamfélagið meira inn í Barnabæ, þar er átt við eldri borgara og fyrirtæki 

á Eyrarbakka og Stokkseyri, því þar sé auðlind sem þurfi að nýta. Með því að 

fá fleiri inn í verkefnið aukist enn möguleikar á fjölbreyttum kennsluháttum. 

Í niðurstöðum má einnig sjá að Barnabæjarverkefnið hefur vakið athygli 

þorpsbúa á Eyrarbakka og Stokkseyri ásamt því að áhugi á verkefninu hefur 

aukist í skólasamfélaginu nær og fjær. 

Abstract 

Spring project Kids’ Town – impact on cooperation between home and 

school. 

The main objective of my research project was to examine whether the 

spring project Kids’ Town (Barnabær) has resulted in increased family-school-

community partnership. The question that this research seeks to answer is: 

What impact does the project Kids’ Town have on collaboration between 

family, school and community?  

Kids’ Town is a spring project run by the elementary school at Eyrarbakki 

and Stokkseyri. It has been run each spring since 2011. The school is changed 

into a simulated free state where all students, school staff, parents and other 

interested parties are hired for a week. Work stations are varied, ranging 

from arts and crafts, entertainment, to cooking and repair work. On the last 

day of the week the school is open to the public and the products produced 

are sold. 

Successful cooperation between home and school provides great benefits 

for students. This study is based on Epstein’s family-school-community 

partnership model. The model is well-suited for analyzing the impact and role 

of the Kids’ Town with regards to the relationship map that can be drawn up 

between the families of children in school, the school itself and the local 

communities. Gardner’s theory of multiple intelligences, and Dewey’s theory 

of school as an embryonic community life, underpin the project as Kids’ Town 

can have a significant positive impact on teaching and learning at the school.  

This research is qualitative. Interviews were taken with pioneers of Kids‘ 

Town, school administrator, teacher and parents. Also other data was 

collected regarding Kids‘ Town. 

The results show that both the parents and the school believe that 

cooperation has increased with the introduction of the Kids’ Town project, 

but both parents and the school would like to take this collaboration further. 

It was also noted that parents and the school would like to get the local 

community more involved in the Kids’ Town project, in particular the senior 

citizens and local businesses in the villages Eyrarbakki and Stokkseyri; those 

resources need to be harnessed within the project. In getting more parties 

involved with the project, the opportunities for utilizing more diverse 

teaching methods are increased. The research also demonstrates how the 

Kids’ Town project has attracted the attention of the villagers in Eyrarbakki 

and Stokkseyri, as well as an interest in the school community both near and 

far. 

1 Inngangur 

Samstarf við foreldra um vellíðan og velgengni nemenda er mikilvægur þáttur 

í starfi hvers kennara. Það er því nauðsynlegt fyrir alla kennara að vita hvað 

felst í samstarfi heimila og skóla og hvernig er best að hlúa að því enda er skýr 

krafa sett fram bæði í aðalnámsskrá grunnskóla og lögum um grunnskóla um 

samstarf á milli heimila og skóla. Í aðalnámskrá grunnskóla (Mennta- og 

menningarmálaráðuneytið, 2011) er talað um einstaklinginn, nám hans og 

velferð og að heimili og skóli séu vettvangur menntunar. Í 2. gr. 

grunnskólalaga kemur fram að hlutverk grunnskólans, í samvinnu við 

heimilin, sé að búa nemendur undir líf og starf í lýðræðisþjóðfélagi sem er í 

sífelldri þróun (Lög um grunnskóla, nr. 91/2008). Skólasamfélagið ætti að 

koma sér saman um leiðir til að mæta foreldrum í þeim öru breytingum sem 

eru í þjóðfélaginu. Allir aðilar samstarfsins verða að sinna skyldum sínum til 

að ná markmiðunum sem sett eru til að skapa nemendum allra bestu skilyrði 

á mikilvægu mótunarskeiði í lífi þeirra. Þetta samstarf verður því að 

einkennast af trausti og virðingu.  

Skólar fara hinar ýmsu leiðir til að auka foreldrasamstarf og margir leggja 

sig fram við að finna nýjar og spennandi leiðir til þess eins og til dæmis má sjá 

á árlegum verðlaunum Heimilis og skóla (heimiliogskoli.is, e.d.). Rannsóknir 

hafa sýnt fram á að með góðu samstarfi á milli heimila og skóla eykst 

námsárangur nemenda (Epstein, 2002,2007; Desforges og Abouchaar, 2003). 

Með því að foreldrar taki þátt í skólastarfinu fá þeir innsýn í nám barna sinna 

og þannig eykst skilningur á skólastarfinu. Í Barnaskólanum á Eyrarbakka og 

Stokkseyri var leitað nýrra leiða til að auka samstarf heimila, skóla og 

nærsamfélags, meðal annars til að ná til fleiri foreldra og auka aðkomu þeirra 

að skólastarfinu. 

Verkefnið sem farið var af stað með kallast Barnabær og er 

samstarfsverkefni á milli heimila, skóla og samfélags. Verkefnið er unnið á 

fjórum dögum. Í því er skólanum breytt í fríríki, sjálfstætt þversnið af 

þjóðfélaginu sem við búum í, þar sem allir nemendur, starfsfólk skólans, 

kennarar, foreldrar og aðrir áhugasamir vinna að fjölbreyttum úrlausnum 

samfélagsins. Á haustin er stofnað Barnabæjarteymi sem kennarar sitja í og 

sjá þeir um undirbúning að verkefninu. Eftir áramót er síðan sett á laggirnar 

Barnabæjarráð þar sem nemendur úr 5. – 9. bekk sitja fundi og taka þátt í að 

ljúka við skipulagningu Barnabæjar. Þegar komið er í ljós hvernig 

starfsstöðvar verða í boði fyrir nemendur er sent út blað með 

atvinnuauglýsingum þar sem nemendur geta sótt um þá vinnu sem þeir vilja 

taka þátt í. Fjölbreytileiki starfsstöðvanna er mikill og misjafnt hvort þær eru 

reknar af kennurum, foreldrum eða í samvinnu þeirra. Sumar 

starfsstöðvarnar eru reknar í samvinnu við fyrirtæki í samfélaginu og aðrar 

eru alveg heimatilbúnar. Nemendur vinna síðan af kappi á sínum stöðvum til 

að útbúa bæði skemmtun og alls kyns varning til að selja á lokadeginum. Þá 

eru allar starfsstöðvar búnar að koma sér upp sölubásum og skólinn opnaður 

almenningi sem gefst tækifæri á að skipta pening í bankanum yfir í besóa, 

sérstakan gjaldmiðil Barnabæjar, og versla sér varning sem nemendur hafa 

búið til (Fríða Garðarsdóttir og Ragnar Gestsson, 2013). Nemendur fá 

útborgað í besóum fyrir vinnu sína og geta svo þeir sem heimsækja Barnabæ 

á lokadeginum skipt íslenskum krónum yfir í besóa í banka Barnabæjar. 

Í Barnabæ er mannauðurinn sem býr í foreldrum, starfsfólki skólans, 

nemendum og öðrum áhugasömum nýttur til að fá sem mestan 

fjölbreytileika. Með því er reynt að höfða til allra nemenda, gefa nemendum 

tækifæri á að starfa við það sem þeir hafa mestan áhuga á og nýta þannig 

hæfileika sína til hins ýtrasta. Barnabær fylgir því bæði kenningum 

menntafræðingsins Dewey og fjölgreindakenningu Gardners. Dewey segir að 

skólinn sé samfélagið sem við búum í í smækkaðri  mynd (Dewey, 2000a). 

Fjölgreindakenning Gardners gengur út á að hver og einn búi yfir mörgum 

greindum og að hver einstaklingur sé missterkur í þeim. Því sé mikilvægt að 

nemendur fái fjölbreytta kennslu til að hver og einn fái að njóta sín 

(Armstrong, 2001). 

1.1 Val á viðfangsefni 

Þegar til stóð að velja mér viðfangsefni til að fjalla um og rannsaka í 

meistaraverkefni mínu velti ég því fyrir mér hvað það væri sem heillaði mig 

mest. Ég er starfandi leiðbeinandi við Barnaskólann á Eyrarbakka og 

Stokkseyri og gegni þar hlutverki umsjónarkennara. Þessu starfi hef ég sinnt 

með meistaranámi mínu. Í starfinu hefur samstarf við foreldra reynst mér 

nokkuð snúið, ég hef ekki verið alveg viss um hvað og hvernig ég hef átt að 

snúa mér í því. En að sama skapi hef ég ekki legið á skoðunum mínum um það 

að ég vilji sjá bæði foreldra og samfélagið taka meiri þátt í skólastarfinu. 

Skólinn er staddur í tveimur litlum þorpum sem búa yfir heilmikilli sögu og 

gífurlegri náttúrufegurð. Þetta tvennt vildi ég sjá meira inni í skólastarfinu 

ásamt því að fá foreldra inn í skólann til að þeir kynnist starfinu sem börnin 

þeirra sinna á degi hverjum. Mér lék því forvitni á að vita hvaða áhrif 

Barnabær hefur haft á samstarf heimila, skóla og samfélags. Þannig tók ég 

ákvörðun um að rannsaka áhrif Barnabæjarverkefnisins á þetta samstarf. Ég 

leit svo á að það yrði bónus fyrir mig sem tilvonandi kennara, eftir að hafa 

kafað í fræðin og rannsóknarvinnuna, að verða fróðari um hver áhrif 

foreldrasamstarfs eru í raun og veru og hversu miklar kröfur ég má gera til 

þess. 

1.2 Rannsóknarspurningin 

Í rannsókninni er kannað hvaða áhrif viðmælendurnir töldu að Barnabæjar-

verkefnið hafi á foreldrasamstarf og samstarf við nærsamfélagið. Einnig er 

athugað hver áhrifin eru í nærsamfélaginu sem og skólasamfélaginu. 

Rannsóknarspurningin sem lögð er til grundvallar er: 

 Hvaða áhrif hefur Barnabær haft á samstarf heimila, skóla og 

samfélags? 

Til þess að svar fáist við spurningunni hér að ofan eru tekin viðtöl við 

frumkvöðlana að Barnabæ, foreldra, kennara og stjórnanda við Barnaskólann 

á Eyrarbakka og Stokkseyri. Einnig eru skoðuð gögn sem fylgja 

Barnabæjarverkefninu og eru þau lögð fram til stuðnings viðtölunum. Í 

viðtölunum er stuðst við fyrirfram ákveðinn spurningaramma. 

1.3 Uppbygging verkefnisins 

Verkefninu er skipt upp í sjö kafla. Í fyrstu er að finna formála ásamt ágripi og 

efnisyfirliti. Þar á eftir kemur fræðilegur bakgrunnur að rannsókninni, ásamt 

skilgreiningu á því hvað foreldrasamstarf er og fjallað um kenningar og 

rannsóknir sem liggja að baki foreldrasamstarfi. Einnig er hlutverk hvers og 

eins í samstarfi, það er kennara, foreldra, skóla og samfélags, tekið fyrir. Í 

þriðja kafla er gerð grein fyrir þeim aðferðum sem notaðar eru við 

rannsóknina, fjallað um þátttakendur ásamt siðferðilegum þáttum er varða 

rannsóknina. Fjórði kaflinn fjallar um Barnabæjarverkefnið, hvernig það varð 

til, til hvaða verkefna var horft þegar verið var að setja það saman ásamt 

bréfum til foreldra, umfjöllun úr dagblöðum, myndum og fleiru. Í 

niðurstöðukafla er gerð grein fyrir þeim niðurstöðum sem fram komu í 

rannsókninni og í umræðukaflanum eru niðurstöður rannsóknarinnar ræddar 

í ljósi fræðanna. Á eftir umræðum koma lokaorð höfundar og loks 

heimildaskrá. 

2 Bakgrunnur rannsóknarinnar 

Í þessum kafla verður fjallað um samstarf skóla við fjölskyldur og samfélagið. 

Varpað verður ljósi á kenningar fræðimanna um samstarfið. Einnig verður 

fjallað um fjölbreyttar kennsluaðferðir og mikilvægi þeirra í 

Barnabæjarverkefninu. 

2.1 Hvað er foreldrasamstarf? 

Foreldrasamstarf snýst um samvinnu heimilis og skóla um allt það sem snýr 

að skólagöngu nemandans. Í samvinnunni verður að felast meira en 

samskipti, hún verður að innihalda samstarf. Nanna Kristín Christiansen 

(2010) hefur skilgreint þetta samstarf, inntak þess og markmið. Hún segir að 

í samstarfi verði þeir sem í því eru að eiga sér sameiginleg markmið sem allir 

stefni að og taki ábyrgð á. Inntak samstarfsins verði að vera þannig að 

aðilarnir gefi hver öðrum upplýsingar og raunverulegar samræður verði síðan 

að eiga sér stað um alla mikilvæga þætti sem að nemandanum snúa sem að 

lokum leiði til sameiginlegrar ákvarðanatöku. Markmið samstarfsins sé að 

hafa hagsmuni nemenda að leiðarljósi. Skóli og skólaforeldrar samnýti 

úrræði, áhrif og völd til að tryggja hagsmuni einstaka nemanda, ákveðins 

hóps eða jafnvel skólasamfélagsins alls, hagsmuni sem annars væri ekki á færi 

hvors um sig að tryggja.  

Í rannsókn á hlutdeild foreldra í grunnskólastarfi á Íslandi kom fram að 

samskipti kennara og foreldra eru oft takmörkuð við að aðilar skiptast á 

upplýsingum og hittast tvisvar á ári í hinum hefðbundnu foreldraviðtölum 

(Kristín Jónsdóttir og Amalía Björnsdóttir, 2014). Raunverulegt samráð og 

samstarf á sér einkum stað varðandi málefni einstakra nemenda eða mun 

oftar en vegna alls nemendahópsins (Kristín Jónsdóttir og Amalía 

Björnsdóttir, 2014). Kristinn Breiðfjörð Guðmundsson (2003) telur að virk 

þátttaka foreldra í skólastarfi feli í sér til dæmis heimsóknir í skólann, setu á 

fundum og svo framvegis. Samskipti geti til dæmis verið viðtöl eða 

upplýsingamiðlun. Samstarf byggi meira á gagnvirkum samskiptum foreldra 

og kennara og á samráði og samvinnu. 

Crozier (2000) telur að þátttaka foreldra í skólastarfi sé margbreytileg og 

hvorki sé mögulegt né æskilegt að ná sama árangri á sama hátt hjá öllum sem 

hlut eigi að máli. Hver og einn, kennarar, foreldrar og stjórnvöld, hafi 

mismunandi sýn og skilning á hugtakinu foreldraþátttaka, og þurfi líka að taka 

mið af tilgangi samstarfsins miðað við aldur barna, þroska þeirra og 

aðstæður. 

2.2 Kenningar um foreldrasamstarf 

Joyce Levy Epstein (2011) hefur rannsakað tengsl milli skóla, fjölskyldna og 

samfélags í tugi ára. Hún hefur verið leiðandi í verkefni sem kallast NNPS (e. 

national network of partnership schools). Tilgangurinn með því verkefni er 

að leiðbeina skólum, almenningi og samtökum sem stuðla að 

foreldrasamstarfi við að nýta rannsóknarniðurstöður til að finna leiðir sem 

styrkja samstarfið og þróa aðferðir til að ná betri námsárangri (National 

Network of Partnership Schools, e.d.). Epstein segir að markmiðið með 

foreldrasamstarfi sé fyrst og fremst að styðja nemendur á meðan á 

skólagöngu stendur því með auknum stuðningi megi bæta námsárangur. 

Líkan um samstarf fjölskyldna, skóla og samfélags (e. family-school-

community partnership model) er oft kennt við Epstein, sem ásamt félögum 

sínum mótaði það og hefur leitt þróun þess (Coleman 2013; Epstein 2011; 

NNPS Partnership model, e.d.). Í líkaninu er vel dregið fram hvernig sviðin 

þrjú sem heitið vísar til tengjast og hversu mikilvægt er að fjölskylda, skóli og 

samfélag vinni saman og styðji við þroska og menntun barna (Coleman, 2013; 

Kristín Jónsdóttir og Amalía Björnsdóttir, 2014). 

 

 

Mynd 1: Líkan Epstein um samstarf fjölskyldu, skóla og samfélags (Coleman, 2013, 
bls. 24) 

Líkan þetta gerir ráð fyrir að skörun sviðanna sé alltaf einhver. Ef hún er 

mikil eru aðilar í raunverulegu samsarfi (e. true partners), samskipti eru 

regluleg og opinská ásamt því að skipulegt samstarf nær til margra þátta 

(Epstein, 2011). Epstein (2002) hefur skrifað um sex þætti sem beri að leggja 

rækt við til að efla þetta samstarf svo að skörun sviðanna verði. Þeir þættir 

eru: 

1. Uppeldi (e. parenting). Fyrsti þátturinn snýr að foreldrahlutverkinu 

og ráðleggingum til foreldra. Aðstæður foreldra eru misjafnar til að takast á 

við foreldrahlutverkið og því er nauðsynlegt að skólinn geti stutt við foreldra 

með sérfræðiþekkingu sinni með námskeiðum, fyrirlestrum, útgáfu bæklinga 

og vefsíðum um nám og þroska barna. Ennfremur ber skóla að hvetja foreldra 

til að miðla upplýsingum um bakgrunn barna sinna því að mikilvægt er að þeir 

kennarar sem starfa með barninu þekki bakgrunn þess og aðstæður, svo sem 

menningu, siði, áhugamál og þess háttar (Epstein, 2002). 

2. Samskipti (e. communicating). Epstein leggur mikla áherslu á 

gagnkvæm samskipti foreldra og kennara um allt er varðar nám og þroska 

barnsins. Hún telur að góð samskipti stuðli að aukinni virkni foreldra og 

auðveldara verði fyrir þá að fylgja eftir námsframvindu barna sinna. Einnig 

telur Epstein að barnið verði meðvitaðra um stöðu sína í skólanum, það er 

hvað gangi vel og hvað þurfi að bæta og svo framvegis. Eins og áður segir 

þurfa samskiptin að vera gagnkvæm og bendir Epstein á að samskiptaformið 

þurfi að bjóða upp á það. Hún bendir á ýmsar leiðir sem stuðla að 

gagnkvæmum samskiptum eins og til dæmis samskiptabækur, síma- og 

tölvusamskipti (Epstein, 2002). 

3. Sjálfboðastörf (e. volunteering). Mikilvægt er að allir foreldrar finni 

að þeir eru velkomnir í skólann og að hjálp þeirra sé alltaf vel metin sama 

hversu mikil hún er eða af hverju tagi sem hún er. Með sjálfboðastörfum 

foreldra er átt við að þeir geti stutt skólatarfið með aðstoð sem snýr að 

einstökum nemendum, aðstoð innan bekkjardeildar eða starfi með 

foreldrafélagi svo sem þátttaka í bekkjarskemmtunum, skólaferðum, 

tómstundastarfi og hinum ýmsu fjáröflunum. Epstein bendir á að ef starfið sé 

vel skipulagt og sniðið að þörfum foreldra séu meiri líkur á þátttöku þeirra. 

Með sjálfboðastarfi foreldra í skólastarfinu verða samskipti milli foreldra og 

starfsmanna skólans oft liprari og einnig á milli nemenda og annarra foreldra 

(Epstein, 2002).  

4. Heimanám (e. learning at home). Markmið þessa flokks er að stuðla 

að góðu námsumhverfi heima fyrir. Að mati Epstein skiptir heimanám miklu 

máli. Hún segir að það tengi foreldra við það nám og þá vinnu sem börnin séu 

að fást við í skólanum. Með heimanáminu aukist samband kennara og 

foreldra og einnig á milli foreldra og barna þar sem oft skapist umræður um 

ýmsa þætti sem snúi að heimanáminu. Samkvæmt Epstein felst aðstoð við 

heimanámið ekki í því að „kenna“ barninu heldur í því að hlusta á barnið, 

hvetja það, bregðast við og eiga samræður við barnið um það verkefni sem 

barnið er að vinna að hverju sinni (Epstein, 2002). 

5. Ákvarðanataka (e. decision making). Það er mikilvægt að rödd 

foreldra heyrst þegar verið er að taka ákvarðanir um málefni sem varða 

skólann. Virkni foreldra í foreldrafélögum og öðrum samtökum skiptir máli 

hvort sem er fyrir þeirra eigið barn eða önnur börn í skólanum. Ef foreldrar 

eru virkir í að láta rödd sína hljóma og skólinn hlustar eftir röddum foreldra 

þá munu nemendur verða meðvitaðri um að þeir ásamt foreldrum geti haft 

áhrif á það starf sem fer fram í skólanum. Kennarar verða einnig meðvitaðri 

um sjónarhorn fjölskyldunnar á því hvernig bæta megi skólastarfið (Epstein, 

2002). 

6. Samvinna við samfélagið (e. collaborating with community). 

Samvinna samfélags og skóla er einn af þeim þáttum sem Epstein nefnir sem 

styrkjandi þátt fyrir skólann, foreldrasamstarfið og barnið sjálft sem 

nemanda. Sem dæmi um samvinnu við samfélagið er tengsl skóla við 

heilsugæslu, kirkju, lögreglu, félagsmálayfirvöld og fleiri stofnanir. 

Samvinnan verður að vera gagnkvæm á þann hátt að skólinn, nemendur og 

fjölskyldur njóti aðstoðar frá samfélaginu og einnig að skólinn, nemendur og 

fjölskyldur veiti stuðning til samfélagsins svo sem með aðstoð við eldri íbúa 

samfélagsins og ýmiss konar sjálfboðastörf (Epstein, 2002). 

Epstein (2002) telur að byggja þurfi upp samstarfsáætlun sem miði að því 

að skólarnir vinni með þessa sex þætti. Ingibjörg Auðunsdóttir (2006) notaði 

samstarfsáætlun Epstein þegar hún gerði rannsókn í íslenskum skóla. Þar 

komst hún að þeirri niðurstöðu að samstarfsáætlun Epstein henti vel fyrir 

íslenskt skólakerfi. Almenn ánægja var með samstarfsáætlunina, samstarf 

heimila og skóla jókst og var ánægjulegra fyrir alla.  

Fyrir hvern þátt hefur Epstein gert vinnuramma sem kennarar og foreldrar 

geta haft til hliðsjónar í samstarfsáætluninni. Hún segir að mikilvægt sé að 

ramma inn hvernig samskiptin eigi að vera til þess að allir viti að hverju skuli 

stefnt. Samkvæmt kenningu Epstein þarf að vinna að þessum sex þáttum 

samstarfsáætlunarinnar í fimm skrefum. Þau eru að mynda aðgerðarhóp, afla 

styrkja til þróunarvinnu, gera upphafsmat, útbúa samstarfsáætlun til þriggja 

ára og skipuleggja framkvæmdaáætlun til að tryggja áframhaldandi þróun 

(Epstein, 2011; Ingibjörg Auðunsdóttir, 2006). Epstein (2007) segir að 

raunverulegra áhrifa á námsárangri nemenda fari að gæta þegar 

foreldrasamstarf fer fram í gegnum stefnumarkandi og heildstæða áætlun 



 

21 

sem nær til alls skólasamfélagsins og hún felld inn í náms- og kennsluáætlanir 

skóla. Ef ekki sé tekið mið af þessu við skipulag skólastarfsins verði samstarf 

við foreldra laust í reipum og skili ekki markvissum árangri. 

2.3 Foreldrar í foreldrasamstarfi 

Foreldrar í samstarfi heimila og skóla gegna veigamiklu hlutverki. Ótal 

rannsóknir sýna fram á að þátttaka foreldra í skólastarfi sé einn mikilvægasti 

hlekkurinn í skólaferlinu (Fullan, 2007; Kreider og Sheldon, 2010) því 

foreldrar búa yfir þekkingu á barni sínu sem enginn annar gerir og hafa 

sérstakan áhuga á árangri þess (Fullan, 2007). Saman gerir þetta foreldra 

afskaplega mikilvæga í samstarfi við skólann enda hafa rannsóknir sýnt fram 

á að foreldrar vilja taka þátt í skólastarfinu (Kristín Jónsdóttir og Amalía 

Björnsdóttir, 2014; Nordahl, 2007). Í aðalnámskrá grunnskóla (Mennta- og 

menningarmálaráðuneytið, 2011, bls. 45) er hlutverk foreldra í samstarfi 

skýrt tekið fram en þar segir:  

Velferð barna og farsæl námsframvinda byggist ekki síst á því að 

foreldrar styðji við skólagöngu barna sinna og gæti hagsmuna 

þeirra í hvívetna, eigi gott samstarf við skóla, veiti skólanum 

viðeigandi upplýsingar og taki þátt í námi barna sinna og 

foreldrasamstarfi frá upphafi til loka grunnskóla. 

Það kemur því skýrt fram í aðalnámskránni hversu stóru hlutverki 

foreldrar gegna í samstarfi heimila og skóla. En vegna þess hve mikilvægir 

foreldrar eru í samstarfi við skólann er nauðsynlegt fyrir skólana og foreldra 

að byggja upp gagnkvæmt traust. Foreldrar verða að vita hvað skólinn hefur 

fram að færa og vera þátttakendur í starfinu þar (Tomlinson, 2001). Epstein 

(2001) segir að mikilvægt sé að foreldrar skilji hvernig skólakerfið virki. Hún 

telur mikilvægt að foreldrar fái upplýsingar um starfsemi skólans og að þeir 

læri að nýta sér þær upplýsingar sem gefnar eru.  

Niðurstöður rannsóknar Eddu Jónsdóttur (2014) á áætlanagerð í samstarfi 

foreldra og kennara sýndu að illa gengi að fá foreldra inn í skólann til 

samstarfs og töldu kennarar að fjölmörg tækifæri væru í boði fyrir foreldra 

sem þeir nýttu ekki. Sömu niðurstöður er að sjá í rannsókn Ingibjargar 

Auðunsdóttur (2006). Það virðist því vera nokkuð algengt að erfiðlega gangi 

að fá foreldra inn í skólann til samstarfs og geta verið ótal ástæður fyrir því. 

Desforges og Abouchaar (2003) segja að foreldrar séu oft mótaðir af eigin 

reynslu sem oft vilji endurspeglast í atferli nemenda. Foreldrar sem hafi 

upplifað góða skólagöngu og stuðning frá eigin foreldrum séu að öllum 

líkindum líklegri til að veita börnum sínum það sama. Mikilvægustu áhrif 

foreldranna á nemendur eigi sér stað á heimili þeirra. Samstarfið sem unnið 

er innan veggja heimilisins hafi áhrif á færni nemandans í mannlegum 

samskiptum og geri hann að betri námsmanni. Það skili sér svo beint inn í 

starfið í skólanum (Desforges og Abouchaar, 2003). Tomlinson (2001) segir 

að sumir foreldrar hafi átt erfiða skólagöngu og líði ennþá fyrir það sem gerir 

það að verkum að þeir eigi erfitt með að snúa aftur í skólann, svo séu aðrir 

sem telji að þeir séu of uppteknir við annað. Ef barn hlusti á foreldra tala af 

virðingarleysi um skólagöngu þeirra þá liti það án vafa viðhorf barnsins til 

starfs þess í grunnskólanum.  

Þar sem oft getur reynst erfitt að fá foreldra inn í skólann þarf skólinn að 

leita leiða til að ná þeim inn. Jeynes (2011) telur að ef skólinn leggi áherslu á 

hlýlegt viðmót við foreldra séu meiri líkur á að þeir leiti til skólans. Hann segir 

að ef skólastjóri, kennarar og annað starfsfólk sýni foreldrum jákvætt viðmót 

séu allar líkur á að þeir fái það til baka frá foreldrum. Í rannsókn Ingibjargar 

Auðunsdóttur (2006) kom fram að foreldrar finndu fyrir óöryggi með hlutverk 

sitt þegar þeir kæmu inn í skólann. Fullan (2007) álítur að ef foreldrar fái að 

hafa áhrif innan skólans sé það einn af lykilþáttum varðandi umbætur í 

skólastarfi. Kowalski (2011) tekur í svipaðan streng og telur að með því að 

setja hugmyndir foreldra í framkvæmd auki það þátttöku þeirra í 

skólastarfinu. Rannsóknir Epstein (2007) hafa sýnt fram á að þegar 

foreldrasamstarf heimila og skóla gengur út á gagnkvæm samskipti og að ef 

þörfum foreldra sé mætt þá aukist hlutdeild foreldra í skólastarfi og 

námsárangur verður betri. Að mati Epstein (2007) eru viðburðir í skólastarfi 

sem krefjast gagnkvæmra samskipta nauðsynlegir. Þeir halda foreldrum 

upplýstum um árangur barna sinna og tengja foreldra við ýmsar uppákomur 

í skólastarfinu. 

Niðurstöður í yfirlitsrannsókn Desforges og Abouchaar (2003) gefa til 

kynna að það sem einkennir foreldra sem virkir eru í samstarfi við skólann sé 

að þeir séu góðar fyrirmyndir, hafi miklar væntingar til barna sinna, séu 

áhugasamir, eigi samræður við börnin sín, styðji skólastarfið, hafi skýrar og 

góðar reglur og séu fylgnir sér ásamt því að leita eftir aðstoð þegar þörf krefji. 

2.4 Kennarar í foreldrasamstarfi 

Kennarar gegna stóru hlutverki í samstarfi heimila og skóla og oft talið að 

umsjónarkennarar gegni því stærsta. Umsjónarkennarar leiða yfirleitt 

foreldrasamskiptin og koma þeim á (Kristín Jónsdóttir og Amalía Björnsdóttir, 

2012). Í nýrri íslenskri rannsókn kom fram að foreldrar vilja og telja auðvelt 

að eiga í samskiptum við umsjónarkennara. Um 64% foreldra telja mjög 

auðvelt að eiga í slíkum samskiptum samkvæmt niðurstöðum 

rannsóknarinnar. Aftur á móti fannst umsjónarkennurum erfiðara að eiga í 

samskiptum við foreldra því samkvæmt niðurstöðum rannsóknarinnar telja 

einungis 15% umsjónarkennara samskipti við foreldra vera mjög auðveld. 

Rannsókn þessi var gerð í 20 grunnskólum hér á landi (Kristín Jónsdóttir og 

Amalía Björnsdóttir, 2014).  Í aðalnámskrá grunnskóla (Mennta- og 

menningarmálaráðuneytið, 2011) kemur fram að umsjónarkennari gegni 

aðalhlutverki í farsælu samstarfi milli heimila og skóla, hann sé 

megintengiliður milli skóla og heimila. 

Scheuermann og Hall (2012) álykta að kennarar séu í lykilstöðu þegar 

kemur að foreldrasamstarfi. Gott samstarf sé ekki einungis hagsmunamál 

nemenda, samstarfið ætti einnig að gera kennurum vinnuna auðveldari og 

ánægjulegri. Þær álíta að fyrir kennara sé mikilvægt að byggja upp jákvætt og 

traust foreldrasamstarf. Epstein (2001) telur að þegar kennarar kynni 

foreldrum skólastarfið og heimavinnuna verði leiðin að jákvæðu og farsælu 

samstarfi auðveldari. Hún segir að það sé kennarans að kynna fyrir foreldrum 

sveigjanleikann sem þeir bjóði upp á og í hvernig samskiptum þeir vilji vera. 

Epstein segir einnig að kennarar verði að gera foreldrum kleift að koma að 

skólastarfinu og finna leiðir sem auki ábyrgðarhlutverk foreldra og veita þeim 

innsýn og mögulega þátttöku í daglegu starfi barns þeirra. Þannig gæti 

barninu vegnað betur í skólanum ef foreldrar taki þátt í starfinu og þekki takt 

skólans (Epstein, 2001). Hattie (2012) segir að mikilvægt sé fyrir kennara að 

leggja sig fram um að skapa umræðugrundvöll við foreldra því í gegnum 

samræður við foreldra og nemendur ættu kennarar að vera opnari fyrir því 

að skilja uppruna og samfélag nemenda sinna. Nanna Kristín Christiansen 

(2010) telur að kennari nú til dags verði að þjálfa vel með sér færnina til að 

beita samræðunni sem verkfæri en jafnframt að framkvæma af faglegri 

ábyrgð og vinna eftir lögum og námskrám.  

Mikilvægt er fyrir kennara að taka nýjungum opnum örmum. Gott er fyrir 

kennara að nýta sér endurmenntun og ýta til hliðar hefðbundnum 

hugmyndum um foreldrasamstarf og þannig geta þeir hugað að leiðum og 

aðferðum sem henta nútímafjölskyldum (Epstein, 2011). Coleman (2013) 

segir að kennarar geti styrkt sjálfstraust foreldra með því að viðurkenna hve 

mikilvæg málefni þeirra eru sem snúa að menntun og þroska barna þeirra. 

Mikilvægt sé að kennari sýni viðmælanda sínum skilning, að hann heyri og 

skilji það sem sagt er og sýni rétt og viðeigandi viðbrögð við því sem sagt er 

og gert (Nanna Kristín Christiansen, 2010). Virk hlustun er mjög mikilvæg fyrir 

kennara. Kennarar verða að nota öll skilningarvitin þegar þeir hlusta á 

viðmælandann, einbeita sér að honum og láta ekki truflast af umhverfi eða 

innri hugrenningum sem koma málinu ekki við (Turnbull, Turnbull, Erwin og 

Soodak, 2006).  

Kennarar þurfa að gera sér grein fyrir því að foreldrahópurinn er ekki 

einsleitur hópur, ekki frekar en nemendahópurinn, og koma þarf fram við 

hvern og einn af virðingu og viðurkenna mikilvægi hans í samstarfinu. 

Kennarar geta styrkt foreldra með því að hafa trú á þeim og treysta þeim og 

einnig geta foreldrar með viðbrögðum sínum styrkt kennarann og þannig 

aukið félagsauð hvors annars. Saman læra því báðir aðilar hvar og hvernig 

þeir geta með styrk sínum haft áhrif á samstarfið (Turnbull o.fl., 2006). 

2.5 Skólinn í foreldrasamstarfi 

Stóran hluta dags eru börn í skólanum. Skólinn er þeirra vinna sem þau mæta 

í meirihlutann af ári hverju. Því er ekki hægt að segja annað en skólinn sjálfur, 

þ.e. allt starfsfólk hans, gegni gríðarlega stóru hlutverki í foreldrasamstarfi 

enda kemur fram í aðalnámskrá grunnskóla (Mennta- og 

menningarmálaráðuneytið, 2011) að það sé á ábyrgð skólans að samstarf 

heimilis og skóla sé til staðar og að því sé viðhaldið alla skólagöngu barnsins. 

Samstarf sem vel er hugað að leiðir til þess að foreldrar taki virkari þátt og 

axli þá ábyrgð sem þeim er skylt. Sama krafa er sett í lögum um grunnskóla 

(nr. 91/2008) en þar segir: 

Hlutverk grunnskóla, í samvinnu við heimilin, er að stuðla að 

alhliða þroska allra nemenda og þátttöku þeirra í 

lýðræðisþjóðfélagi sem er í sífelldri þróun. Starfshættir 

grunnskóla skulu mótast af umburðalyndi og kærleika, kristinni 

arfleið íslenskrar menningar, jafnrétti, lýðræðislegu samstarfi, 

ábyrgð, umhyggju, sáttfýsi og virðingu fyrir manngildi. Þá skal 

grunnskóli leitast við að haga störfum sínum í sem fyllstu 

samræmi við stöðu og þarfir nemenda og stuðla að alhliða 

þroska, velferð og menntun hvers og eins (Lög um grunnskóla 

nr. 91/2008). 

Skólar hafa val um það hvernig þeir vilja haga samstarfi við foreldra. Þeir 

geta haft það sem áherslu að hafa átök og skólann sem vígvöll þar sem barist 

er um völd og málefni eða valið að vinna í samstarfi með foreldrum og haft 

skólann sem heimasvæði þar sem ríkir virðing og áhersla er á þroska og 

velferð barnsins (Epstein, 2002). Náið samband á milli heimilis og skóla er 

forsenda árangursríks skólastarfs. Þegar búið er að stofna til sambandsins er 

það skólans að taka að sér samhæfingarhlutverk og gera formlega áætlun um 

samstarf og kennarar jafnt sem foreldrar verða að virða og meta sérþekkingu 

hvers annars (Guðrún Þ. Jónsdóttir, 2005).  



 

25 

Kowalski, Peterson og Fusarelli (2007) segja að áherslan á gagnkvæm 

samskipti sé grundvallaratriði í skólastarfi þar sem þau taki mið af því að 

greiða úr ágreiningi og leggi grunn að sameiginlegum skilningi milli skólans og 

foreldra. Til að ýta undir þennan samskiptamáta verði stjórnendur og 

starfsfólk skólans að eiga samverustundir með foreldrum, bæði formlegar og 

óformlegar, til að styrkja tengslin og gefa foreldrum tækifæri til að segja 

skoðanir sínar. Með þessu nái starfsfólk skólans og foreldrar að byggja upp 

sameiginlega sýn á skólastarfið. 

Ef skólinn skapar góða möguleika til samstarfs við foreldra munu fleiri 

foreldrar eiga möguleika á að taka þátt. Jafnframt geta foreldrar haft áhrif á 

staðblæ skólans, foreldrar geta tengt saman aðra í skólanum eins og 

nemendur og starfsfólk skóla ásamt því að þeir geta  aðstoðað kennarana í 

starfi sínu (Epstein, 2001). Samkvæmt niðurstöðum rannsóknar Aðalbjargar 

Ingadóttur (2012) á almannatengslum í skólastarfi finnst foreldrum viðburðir 

í skólastarfinu auka innsýn þeirra á skólastarfið. Foreldrum finnst viðburðir 

sömuleiðis hafa jákvæð áhrif á félagsleg tengsl og einnig á skólastarfið. Það 

má því segja að skólar ættu að leggja mikið upp úr því að fá foreldra til að 

taka þátt í viðburðum sem eru í skólanum því þannig gætu þeir haft jákvæð 

áhrif. 

Fullan (2007) segir að rannsóknarniðurstöður gefi sífellt fleiri vísbendingar 

um að mörkin á milli skóla og heimilis séu að verða óljósari og krafan frá 

opinberum stofnunum um aukna ábyrgðarskyldu foreldra og annarra í 

skólastarfi verði sífellt háværari. Fullan telur einnig að í nútímasamfélagi sé 

ekki hægt að ætlast til þess að kennsla og menntun nemenda sé eingöngu á 

hendi kennara. Foreldrar og aðrir í skólasamfélaginu þurfi einnig að koma að 

menntun nemenda og þess vegna þurfi að samhæfa krafta þessara aðila en 

Fullan segir það vera lykilatriði í velgengni skóla.  

Epstein (2001) álítur að raunveruleiki skólans miðist oft við það sem var 

en ekki það sem er. Samstarf skólans eigi að mæta þörfum fjölskyldunnar sem 

nú eigi börn í skólanum en ekki þörfum fjölskyldunnar sem átti börn í 

skólanum fyrir tugum ára. Til þess að það geti orðið kalli það á skilning 

starfsfólks í skólum. Það geti ekki allir foreldrar komið á alla fundi eða tekið 

þátt í öllum athöfnum á vegum skólans. Sumir foreldrar geti átt erfitt með að 

taka frí úr vinnu eða að taka þátt í sjálfboðastörfum á vegum skólans. Skólinn 

verði líka að gera ráð fyrir foreldrum sem ekki geti aðstoðað börn sín við 

heimanám eða þeim sem ekki geti tekið þátt í nefndarstörfum á vegum 

skólans (Epstein, 2001).  

Danforth og Smith (2005) segja að allar mikilvægar ákvarðanir er varða 

barnið verði að vera teknar í samráði við foreldra og skólinn verði að taka tillit 

til misjafnra viðhorfa þeirra. Ekki sé alltaf auðvelt fyrir foreldra að nálgast 

skólann, sérstaklega ef eitthvað bjáti á og verði skólinn að vera tilbúinn að 

bregðast við því. 

Megintilgangurinn með foreldrasamstarfi er að efla sameiginlegan 

skilning á menntun nemenda og styðja við hana, að mati Rósu Eggertsdóttur 

og Gretars L. Marinóssonar (2002). Það er hægt með því að auka þátttöku 

foreldra í ákvörðunum, styrkja tengsl á milli aðila, skapa aðstæður fyrir 

foreldra til að taka þátt í skólastarfinu og styrkja boðskipti. Rannsóknir hafa 

sýnt fram á svo ekki verður um villst að þátttaka foreldra sé mikilvæg og 

skólar ættu að huga að því hvernig þeir geti gert foreldra virka í skólastarfinu 

(Jeynes, 2012). Skólar gætu til dæmis kynnt fyrir foreldrum árangursríkar 

aðferðir í samstarfi og leiðbeint þeim um það hvernig sé best að bera sig að 

til að verða þátttakendur (Jeynes, 2011). 

2.6 Samfélagið í samstarfi 

Foreldrasamstarf er ekki nýtt af nálinni í skólum en það hefur tekið miklum 

breytingum vegna samfélagsbreytinga sem fela meðal annars í sér breytt 

fjölskyldumynstur. Áður fyrr voru mæður meira heimavinnandi en nú og áttu 

þá jafnvel auðveldara með að fylgjast með skólamálum barna sinna. Stefán 

Ólafsson (2005) hefur bent á að atvinnuþáttaka beggja foreldra sé mikil, bæði 

sé vinnudagurinn langur hjá feðrum og mæður vinna mikið utan heimilis. En 

auk þess sé hátt hlutfall barna sem alist upp í fjölskyldum einstæðra foreldra. 

Fólksflutningar á milli landa eru alltaf að aukast og er Ísland þar engin 

undantekning (Sigrún Aðalbjarnardóttir, 2007). Allt gerir þetta það að 

verkum að samfélagið verður fjölmenningarlegra og þarf skólinn að taka tillit 

til þess. Kowalski (2011) segir að vegna þessa sé nauðsyn á 

einstaklingsmiðaðri nálgun varðandi foreldrasamstarf sem grundvallast á 

skilningi á mismunandi fjölskylduaðstæðum.  

Coleman (2013) bendir á að fjölmargar leiðir séu í foreldrasamskiptum en 

mikilvægt sé að leyfa foreldrum að koma sínum skoðunum á framfæri án þess 

að þeir mæti fordómum. Foreldrar séu mismunandi og því sé óraunhæft að 

ætlast til að hægt sé að nota sömu aðferð fyrir alla. Vegna þessa sé 

sveigjanleiki kennara í samskiptum varðandi skólastarf líklegri til að skila betri 

árangri, meira trausti frá foreldrum og betri líðan nemenda. Fullan (2007) 

segir að þegar eigi að kortleggja hvers eðlis foreldrasamskipti í skólastarfi eigi 

að vera þá þurfi að taka með í reikninginn margbreytileika nemenda eins og 

þjóðerni, þjóðfélagsstöðu, aldur, kyn og menningu í umhverfi þeirra.   

Í aðalnámskrá grunnskóla (Mennta- og menningarmálaráðuneytið, 2011, 

bls. 46) er fjallað um tengsl skóla og nærsamfélags og þar segir: 

Mikilvægt er að skólar byggi upp virk tengsl við nærsamfélag sitt 

og stuðli þannig að jákvæðum samskiptum og samstarfi við 

einstaklinga, félagasamtök, fyrirtæki og stofnanir. Þetta er 

mikilvægt til að auka fjölbreytni í námi, t.d. í valgreinum á 

unglingastigi og til þess að tengja nám nemenda veruleikanum í 

nærumhverfi þeirra svo að það verði merkingarbærara. Þessi 

tenging snýr t.d. að umhverfi, menningu, listum, íþróttum, 

félags- og tómstundarstarfi og atvinnulífi. Skólinn er oft hjarta 

byggðarlags þar sem kynslóðir mætast og má líkja við 

mannlífstorg borga og mikilvægt að skólar nýti möguleika sem 

bjóðast til að tengja saman ólíkar kynslóðir í samfélaginu. Það er 

því mikilvægt að virk og góð tengsl séu milli samfélagsins og 

skólans þar sem gagnkvæm virðing ríkir gagnvart þörfum og 

skyldum allra aðila. 

Líkan Epstein og félaga sem kynnt er hér að framan sýnir glögglega hversu 

mikilvægt samfélagið er í samstarfi við skólann. Samkvæmt því verður 

samfélagið að ná að skarast við heimilið og skólann til að raunverulegt 

samstarf náist og er það í takt við það sem segir í aðalnámskránni. Desforges 

og Abouchaar (2003) segja að með því að kynna skólastarfið úti í þjóðfélaginu 

sé hægt að efla skilning og umræðu um mikilvægi skólamála.  

Ein leið fyrir grunnskólann til að teygja sig út í samfélagið er að vinna að 

góðu samstarfi við leikskólana. Jóhanna Einarsdóttir (2004) segir að markmið 

allra samstarfsverkefna þegar barn flyst á milli skólastiga ætti að vera að veita 

stuðning og öryggi og auðvelda breytinguna sem verði á aðstæðum þegar 

það skiptir um skólastig. Þó að samstarfsverkefnin séu jafn misjöfn og þau 

eru mörg þá ættu þau að hafa það að leiðarljósi að aðlaga börnin að breyttum 

aðstæðum (Jóhanna Einarsdóttir, 2004). Með því að stuðla að samstarfi við 

leikskólann nær grunnskólinn til verðandi foreldra við skólann. 

2.7 Upplýsingamiðlun 

Upplýsingamiðlun á milli skóla og heimila er nauðsynleg í foreldrasamstarfi 

og fyrsta skrefið í samstarfi heimila og skóla (Nanna Kristín Christiansen, 

2010). Í aðalnámskrá grunnskóla (Mennta- og menningarmálaráðuneytið, 

2011, bls. 72) segir: „Gagnkvæm og virk upplýsingagjöf stuðlar að trausti milli 

foreldra og starfsfólks skólans og hjálpar þeim að deila ábyrgð og taka 

ákvarðanir sem lúta að velferð nemenda.“ Einnig segir þar: „Brýnt er að 

skólar gefi reglulega upplýsingar um skólastarfið og áætlanir sem liggja fyrir 

um starfsemi skólans.“ Það er því augljóst að upplýsingamiðlun er mikilvæg í 

samstarfi heimila og skóla. Bæði Fullan (2007) og Kowalski (2011) tala um að 

gagnkvæm upplýsingamiðlun auki skilning og stuðli að því að styrkja tengsl 

milli hagsmunahópa. Það sé síðan talið liðka fyrir umbótastarfi og vera 

forsenda fyrir jákvæðri skólaþróun. 

Í niðurstöðum á nýrri íslenskri rannsókn kemur fram að 70% 

umsjónarkennara boða foreldra til reglubundinna viðtala tvisvar á ári og 

algengast var að viðtölin stæðu í stundarfjórðung. Þar kom einnig fram að 

foreldrar töldu sig hafa góðan aðgang að upplýsingum um nám og skólagöngu 

barna sinna á netinu og í pósti frá kennurum. Niðurstöður sýndu að Mentor 

er mikilvæg upplýsingaveita í skólum en yfir helmingur foreldra í 

rannsókninni skoðaði upplýsingar þar um heimavinnu vikulega og þriðjungur 

upplýsingar um ástundun barna sinna jafnoft (Kristín Jónsdóttir og Amalía 

Björnsdóttir, 2014). 

Í mörgum skólum er Mentor notaður til að koma upplýsingum til foreldra. 

Á heimasíðu Mentor segir að kerfið sé ætlað til þess að auðvelda 

kennarastarfið, veita stjórnendum yfirsýn og vera öflugt samskipta- og 

námskerfi fyrir nemendur og foreldra. Þar segir líka að Mentor sé ætlað að 

auka samvinnu til að ná árangri í skólastarfi. Mentor sé ætlað að styrkja 

einstaklingsmiðað nám, auka upplýsingaflæði og bæta samvinnu á milli 

heimila og skóla (Mentor, e.d.). 

2.8 Fjölbreyttir kennsluhættir 

Kennsluaðferð (e. teaching method) vísar til þess skipulags „sem kennarinn 

hefur á kennslu sinni, samskiptum við nemendur, viðfangsefnum og námsefni 

í því skyni að nemendur læri það sem að er keppt“ (Ingvar Sigurgeirsson, 

2013, bls. 12). Í aðalnámskrá grunnskóla (Mennta- og 

menningarmálaráðuneytið, 2011, bls. 42) segir: „Nám í grunnskóla taki mið 

af þroska, persónugerð, hæfileikum, getu og áhugasviði hvers og eins. Við allt 

skipulag skólastarfs og kennslu ber að leggja þessi atriði til grundvallar.“ Þar 

er einnig talað um að hver skóladagur og hver kennslustund feli í sér 

þroskamöguleika sem beri að nýta til fulls og að val á kennsluaðferðum verði 

að miðast við þá skyldu grunnskólans að sjá hverjum nemanda fyrir bestu 

tækifærum til náms og þroska. Því verði kennslan að taka mið af þörfum og 

reynslu einstakra nemenda og efla með nemendum áhuga og vinnugleði 

(Mennta- og menningarmálaráðuneytið, 2011).  

Val á kennsluaðferðum er ein afdrifaríkasta ákvörðun sem kennari tekur 

við undirbúning kennslu. Kennsluaðferðirnar eru fjölmargar og hver hefur 

sína kosti og sína galla. Engin kennsluaðferð er fullkomin og fjölmargar 

kennsluaðferðir má útfæra á ólíka vegu. Þegar kennari velur sér 

kennsluaðferð verður hann að huga að þeim markmiðum sem stefnt er að og 

einnig hvað hentar honum sjálfum best (Ingvar Sigurgeirsson, 1999).   

Kennsluaðferðir hafa verið flokkaðar með ýmsum hætti. Sem dæmi um 

flokka eru beinar kennsluaðferðir (e. direct teaching) og óbeinar 

kennsluaðferðir (e. indirect teaching). Beinar kennsluaðferðir ganga út á að 

kennarinn er í aðalhlutverki en í óbeinum kennsluaðferðum eru nemendur í 

virkara hlutverki og sem dæmi má þar nefna sjálfstæða heimildaöflun. Önnur 

álíka flokkun er þegar aðferðunum er skipt í kennaramiðaðar (e. teacher 

direct) og nemendamiðaðar (e. student focused) aðferðir. Í 

kennaramiðuðum aðferðum eru til dæmis fyrirlestrar og sýnikennsla og í 

nemendamiðuðum eru til dæmis leitaraðferðir og efniskönnun (Ingvar 

Sigurgeirsson, Amalía Björnsdóttir, Gunnhildur Óskarsdóttir og Kristín 

Jónsdóttir, 2014; Kaplan, 1990; Cuban, 2007). 

Ný íslensk rannsókn sýnir fram á að meiri fjölbreytni í kennsluháttum sé 

að finna á yngri stigum grunnskóla en þegar komið sé á unglingastig. Þar 

kemur einnig fram að á unglingastigi sé meira um fyrirlestra og sýnikennslu 

heldur en á yngri stigum. En þó svo að kennsluhættirnir séu fábreyttari á 

unglingastigi kom fram í rannsókninni að meirihluti kennara, eða 71%, var 

jákvæðir gagnvart fjölbreyttari kennsluháttum og höfðu áhuga á því að 

notast við fleiri kennsluaðferðir við vinnu sína (Ingvar Sigurgeirsson og fl., 

2014). 

Að mati Tomlinson (2001) þarf kennari að skapa námsumhverfi sem 

virkjar alla nemendur. Kennarinn þurfi líka að stýra kennslunni þannig að hún 

nýtist öllum nemendum. Nemendur eru ólíkir og þarf kennari að bjóða upp á 

fjölbreyttar leiðir að markmiðum því það sem fangar huga eins getur öðrum 

leiðst. Tomlinson segir að í námsumhverfi þar sem kennsluhættir taki mið af 

fjölhæfni nemenda myndist samfélag sem styðji margbreytileikann og þrói 

viðhorf og athafnir sem einkenna góð félagsleg samskipti. Hún telur einnig að 

árangursríkt námssamfélag einkennist af því að nemendum finnst þeir 

velkomnir, gagnkvæm virðing ríki, námsumhverfið sé öruggt, nemendur finni 

að þeir þroskast og kennarinn vænti árangurs, sanngirni og samkenndar 

(Tomlinson, 2001). 

Kenningar um fjölbreytta kennsluhætti snerta verkefni eins og Barnabæ. 

Meðal megineinkenna Barnabæjar eru kennsluaðferðir sem leggja áherslu á 

samstarf, að námsumhverfinu er breytt töluvert frá því sem venjulega er og 

að foreldrar koma inn í námssamfélagið og taka þátt. 

Þær kenningar sem styðja við fjölbreytta kennsluhætti eru fjölmargar og 

hefur mikið verið skrifað um það að enginn nemandi læri eins. Kenningar 

Deweys um að skólinn sé „samfélag í smækkaðri mynd“ renna stoðum undir 

það. Dewey fannst að námið ætti að grundvallast á lýðræðislegum 

samskiptum. Áhugi, virk reynsla, eigin athugun og könnun, samfella í 

vinnubrögðum og þroski eru nokkur lykilhugtök í kennslufræði Deweys 

(2000a). Hann segir að það að gera kröfu til barns um að hugsa án þess að 

byggja á eigin reynslu eða upplifun sé jafn tilgangslaus og það að ráðleggja 

því að lyfta sér af eigin rammleik. Uppspretta hugmyndarinnar sé fyrri reynsla 

og þekkingarforði sem komi málinu við og barnið ráði yfir. Einstaklingur sem 

áður hafi kynnst svipuðum aðstæðum og fengist við efni af svipuðum toga, 

muni fá hugmyndir sem komi að gagni (Dewey, 2000a).  

Samkvæmt Dewey þarf skólinn að enduróma samfélagið en sjá um leið til 

þess að börnin læri á það í hæfilegum skömmtum sem miðist við aldur, 

hæfileika og þroska hvers einstaklings. Í skólum sé hægt að sía frá óæskileg 

áhrif úr reynsluheimi hins daglega lífs og skapa í staðinn hagstæðustu skilyrði 

sem séu möguleg á hverjum tíma til að ná hámarksárangri í þroskaferli og 

þróun einstaklinganna. Dewey telur að meginmarkmið menntunar sé að 

kenna nemendum á það samfélag sem þeir búa í. Það þurfi að gerast með því 

að setja sig inn í hugarheim nemandans og vinna út frá þeim stað sem hann 

sé staddur á. Þannig þurfi skólar að kynna fyrir nemendum aðstæður hins 

raunverulega samfélags og styðja þá á braut athafna innan þess ramma sem 

samfélagið byggi á (Dewey, 2000b). Barnabæjarverkefnið gengur einmitt út 

á að búa til samfélagið sem við lifum í í smækkaðri mynd og fellur því vel að 

kenningum Deweys.  

Áhersla Dewey (2000a,b) á að engir tveir nemendur læri eins beinir athygli 

að kenningum um að hver nemandi búi yfir mörgum mismunandi styrkleikum 

eða greindum. 

Taugasálfræðingurinn Howard Gardner setti fram Fjölgreindakenningu 

sína í bók sinni Frames of Mind. Hann vill skipta greindunum niður í átta 

flokka og segir að fólk sé misjafnlega sterkt í greindunum (Armstrong, 2001). 

Fjölgreindakenningin er hugfræðilegt líkan sem lýsir því hvernig maðurinn 

notar greindirnar til að leysa mál eða búa til hluti. Hún leggur sérstaka áherslu 

á það hvernig mannshugurinn starfar þegar hann tekst á við viðfangsefni 

umheimsins (hluti, manneskjur, hljóð og svo framvegis). Gardner reynir með 

kenningu sinni að víkka sýnina á mannlega möguleika út fyrir takmarkanir 

greindarvísitölunnar. Hann vill meina að ekki sé rétt að ákvarða greind 

einstaklings með því að taka hann úr sínu eðlilega umhverfi og láta hann leysa 

verkefni sem hann hefur aldrei glímt við áður og myndi sennilega ekki kæra 

sig um að endurtaka (Armstrong, 2001).  

Fjölgreindakenningin gerir grein fyrir menningarlegum margbreytileika 

sem getur reynst vel þegar það þarf að taka tillit til allra og hún vísar veginn 

að fjölbreytilegum kennsluaðferðum. Gardner segir að fjölgreindaskóli eigi að 

hluta til að byggja á sömu hugmynd og nútímasöfn fyrir börn. Hann telur að 

þar sé boðið upp á námsumhverfi sem gefi kost á að unnið sé í höndunum, 

viðfangsefnin gangi þvert á greinarnar og séu í raunverulegu samhengi, 

andrúmsloftið sé óþvingað og hvatt sé til frjálsar könnunar á nýju efni og 

aðstæðum (Armstrong, 2001).  

Fjölgreindakenning Gardner er tæki í höndum kennara til að hjálpa þeim 

að skilja fjölbreytileika nemenda. Kennsla í anda kenningarinnar hjálpar 

nemendum að uppgötva sína eigin styrkleika ásamt því að þeir læra að ná 

stjórn á sínu eigin námi. Í bók sinni The development and education of the 

mind nefnir Gardner (2006) þrjár leiðir sem kennarar hafa farið og hann telur 

mikilvægar í fjölgreindalegri nálgun: 

1. Að rækta eiginleika sem eru mikils metnir í samfélaginu. Þar tekur 

Gardner sem dæmi tónlistarnám, tillitssemi við náungann, að geta 

skipulagt líf sitt eða bjargað sér við óþekktar aðstæður.  

2. Að nálgast hugtök og námsgreinar á fjölbreyttan hátt. Nám á að 

snúast um lykilhugtök, grundvallarhugmyndir og álitamál þar sem 

nemendur kafa djúpt í efnið og skoða það frá mörgum hliðum. 

Gardner segir að ekki sé nauðsynlegt að skoða efnið frá átta hliðum 

heldur að nota nokkrar kennslufræðilegar nálganir sem henti 

viðfangsefninu. Fjölbreytilegar nálganir geti verið í formi frásagnar, 

formlegra umræðna, listrænnar tjáningar og verklegra tilrauna. Með 

því að nálgast viðfangsefni út frá mörgum sjónarhornum er hægt að: 

 Taka tillit til þarfa allra barna því þau læra ekki öll á sama hátt 

 Leyfa börnum að upplifa hvernig er að vera sérfræðingur þegar þau 

sjá að kennarinn getur  kynnt nýtt efni á marga vegu og að þau geti 

kynnt verkefni sín á fleiri en einn veg. 

 Leyfa börnum að vinna verkefni og kynna á þann veg sem þeim líkar 

best og gera þannig aðgengilegt fyrir aðra. 

3. Að einstaklingsmiða menntunina. Í stað þess að hundsa 

margbreytileikann ætti að leggja áherslu á að við erum ekki öll eins, 

að við höfum ekki samskonar huga og að menntun sé árangursríkust 

fyrir flesta ef tekið er tillit til fjölbreytni í andlegu atgervi (Gardner, 

2006). 

2.9 Samantekt 

Á skrifunum hér að framan má sjá að samstarf heimila og skóla gegnir 

mikilvægu hlutverki í skólastarfi. Rannsóknir sýna fram á að námsframvinda 

nemenda er betri ef gott samstarf er á milli þessara aðila. Þær hafa einnig 

sýnt fram á að bæði foreldrar og skóli vilji gott samstarf, báðir aðilar vilji að 

foreldrar taki meiri þátt í skólastarfinu. En þó er þetta ekki alltaf raunin. 

Foreldrar eru óöruggir með að koma inn í skólana og kennarar eru einnig 

óöruggir með hvaða kröfur þeir eigi að gera til foreldra. Epstein (2001) hefur 

kannað foreldrasamstarf í fjölda ára og telur að skólar þurfi að fylgja 

breytingum sem séu í samfélaginu og miða samstarf út frá þeim foreldrum 

sem eigi börn í skólanum í dag en ekki þeim sem áttu börn í skólanum fyrir 

tugum ára.  

Nærsamfélagið er ávallt að verða mikilvægara í skólastarfi og kemur það 

glöggt fram í aðalnámskrá grunnskóla (Mennta- og 

menningarmálaráðuneytið, 2011) þar sem áhersla er lögð á að skólar eigi gott 

samstarf við samfélagið. Í líkani Epstein og félaga (Coleman, 2013) er líka 

mikið lagt upp úr því að samfélagið komi inn í samstarf heimila og skóla. 

Epstein talar um að sviðin (heimili, skóli og samfélag) þurfi að skarast svo 

hægt sé að tala um raunverulegt samstarf. 

Fjölbreyttar kennsluaðferðir skipta miklu máli svo hægt sé að ná til 

margbreytileika sem að einkennir nemendahópa skólanna í dag. Val á 

kennsluaðferðum er ein afdrifaríkasta ákvörðun sem kennarar geta tekið í 

starfi sínu (Ingvar Sigurgeirsson, 1999) og verða kennarar að huga að því 

hvernig þeir geta náð til allra nemenda í gegnum kennslu sína.  

Dewey (2000a,2000b) hefur lagt áherslu á að skólinn eigi að starfa eins og 

samfélagið í smækkaðri mynd og þess vegna þurfi nemendur að fá að kljást 

við raunveruleg verkefni sem geri nemendum kleift að tengja við þann 

raunveruleika sem að þeir búa í. Howard Gardner (Armstrong, 2001) telur 

með fjölgreindakenningu sinni að hver manneskja búi yfir mismunandi 

greindum og að hún sé missterk í þeim. Hann segir að skólar eigi að byggja á 

sömu hugmynd og nútímasöfn þar sem nemendum gefist tækifæri á að 

kanna, vinna með höndunum og upplifa. Þessar kennslufræðilegu kenningar 

eiga vel við Barnabæjarverkefnið þar sem lagt er upp með að nemendur séu 

undirbúnir fyrir að geta tekið virkan þátt í samfélaginu.

3 Rannsóknaraðferðir  

Í þessum kafla verður gerð grein fyrir rannsókn sem framkvæmd var á 

árunum 2014 – 2015 og aðferðafræði hennar. Farið er yfir undirbúning og 

framkvæmd rannsóknarinnar, rannsóknarsnið kynnt og þátttakendur. Gerð 

verður grein fyrir því hvernig gagnaöflun fór fram og hvernig greining og 

úrvinnsla gagna var gerð. Að lokum er fjallað um siðferðileg atriði og farið í 

helstu takmarkanir rannsóknarinnar. 

3.1 Undirbúningur og framkvæmd 

Vinna við undirbúning hófst í lok árs 2013 og hófst vinnan við rannsóknina 

vorið 2014. Byrjað var á því að taka hluta af viðtölum sumarið 2014 og 

úrvinnsla þeirra fór strax fram. Síðustu viðtölin voru svo tekin í janúar 2015 

og var unnið úr þeim strax í kjölfarið. 

3.2 Rannsóknarsnið 

Þegar rannsakandi ákvað hvað hann vildi rannsaka kom helst til greina að 

notast við eigindlega rannsóknaraðferð því það þjónaði best markmiðum 

rannsóknarinnar. Eigindlegar rannsóknir snúast um að láta gögnin tala. 

Eigindlegum rannsóknaraðferðum má skipta niður í túlkandi og gagnrýnar 

rannsóknir. Algengastar eru þessar túlkandi og þar er rannsakandinn sjálfur 

aðalverkfærið, hann aflar gagna sem hann notar til að gera sem besta lýsingu 

á viðfangsefninu. Hefðbundnar túlkandi rannsóknir eru einfaldasta og 

algengasta form eigindlegra rannsókna. Þær eru lýsandi og hafa yfirleitt þann 

tilgang að byggja upp skilning á einhverju (Locke, Silverman og Spirduso, 

2004). Eigindlegar rannsóknaraðferðir taka tillit til og virða félagsleg-, 

menningarleg og trúarleg viðhorf þátttakenda. Í þeim er lögð áhersla á 

trúverðugleika fram yfir áreiðanleika og að veruleikinn sé eins og hann virtist 

hjá hverjum og einum einstaklingi, eða huglægur. Aðferð þessi býr yfir 

ákveðnum sveigjanleika en með notkun hennar er hægt að öðlast meiri  og 

dýpri skilning á viðfangsefninu, einnig fær margbreytileikinn að njóta sín ( 

Sigurlína Davíðsdóttir, 2003). Helstu gallar eigindlegra rannsóknaraðferða 

eru hve mikinn tíma þær taka og að ekki er hægt að yfirfæra 

rannsóknarniðurstöður yfir á samfélagið í stærra samhengi en nær til sjálfrar 

rannsóknarinnar. Þær eru aftur á móti góðar til að greina það 

einstaka/sérstaka sem ekki fær notið sín í megindlegum 

rannsóknaraðferðum ( Sigurlína Davíðsdóttir, 2003; Silverman, 2010). 

3.3 Rannsóknarspurningin 

Meginmarkmið rannsóknarinnar var að athuga hvort að verkefnið Barnabær 

hefður aukið eða breytt samstarfi á milli heimila, skóla og samfélags. Einnig 

að athuga hvaða áhrif Barnabæjarverkefnið hefur á fjölbreytta kennsluhætti 

við Barnaskólann á Eyrarbakka og Stokkseyri. 

Megin rannsóknarspurningin er þessi : 

 Hvaða áhrif hefur Barnabær haft á samstarf heimila, skóla og 

samfélags? 

3.4 Þátttakendur 

Þátttakendur í rannsókninni voru einn stjórnandi skólans, einn úr 

kennarahópi skólans, tveir foreldrar og svo rannsakandi sjálfur ásamt því að 

viðtöl voru tekin við upphafsmenn Barnabæjarverkefnisins. Þar sem 

rannsakandi sjálfur er bæði leiðbeinandi við skólann ásamt því að eiga börn í 

skólanum þekkir hann alla viðmælendur sína. Haft var því samband við 

þátttakendur með það í huga hvernig þeir hefðu komið að Barnabæ. Allir 

samþykktu að taka þátt í rannsókninni þegar búið var að kynna fyrir þeim 

hvað væri verið að rannsaka. Viðtölin við stjórnanda og kennarann fóru fram 

innan veggja Barnaskólans á Eyrarbakka og Stokkseyri en viðtölin við 

foreldrana voru tekin heima hjá þeim. Viðtölin við frumkvöðlanna fóru svo 

fram í gegnum tölvu. 

Viðmælendur mínir eru: 

 Stjórnandi við Barnaskólann á Stokkseyri og Eyrarbakka. Hann hefur 
starfað við skólann í á fimmta ár og hefur því ekki verið með frá byrjun 
Barnabæjar en tekið þátt í uppbyggingu hans. 

 Kennari við Barnaskólann á Eyrarbakka og Stokkseyri. Hann hefur 
starfað sem kennari við skólann frá árinu 2009. Hann hefur aldrei 
komið nálægt stjórnun á Barnabæjarverkefninu en hefur starfað í 
Barnabæ frá byrjun. 

 Foreldri 1 er ung kona sem á tvö börn í skólanum. Hún hefur aldrei 
tekið þátt í Barnabæ að öðru leyti en því að hún hefur komið í 
heimsókn á opna daginn þar.  

 Foreldri 2 er ung kona sem á þrjú börn í skólanum. Hún hefur þrisvar 
sinnum tekið þátt í Barnabæ þar sem hún aðstoðaði á hinum ýmsu 
stöðvum og hefur tekið þátt alla vikuna í Barnabæ. 

 Ragnar sem er annar upphafsmanna Barnabæjarverkefnisins. Ragnar 
starfar sem kennari við Barnaskólann á Eyrarbakka og Stokkseyri ásamt 
því að vera foreldri við skólann. 

 Fríða sem var foreldri við Barnaskólann á Eyrarbakka og Stokkseyri. 
Hún er hinn upphafsmaður Barnabæjarverkefnisins og kom með 
hugmyndina inn í skólann. 

Einnig mun rannsakandi nýta eigin reynslu af Barnabæ, bæði sem móðir 

frá upphafi Barnabæjar og sem starfandi leiðbeinandi og þátttakandi í 

Barnabæ einu sinni. Sú reynsla er ígrunduð í ljósi þeirra spurninga sem lagðar 

voru fyrir viðmælendur og nýtist í umræðukafla um niðurstöður 

rannsóknarinnar. 

3.5 Gagnaöflun 

Eins og áður sagði fóru viðtölin við viðmælendur fram innan veggja 

Barnaskólans á Eyrarbakka og Stokkseyri og á heimilum foreldranna. Notast 

var við viðtalsaðferð sem kennd er við hálfopin viðtöl og í þeim voru ákveðnar 

spurningar lagðar til grundvallar (Helga Jónsdóttir, 2003). Í hálfopnum 

viðtölum er leitast við að skilja reynslu þátttakenda frá þeirra sýn. Viðtölin 

felast í samræðum þar sem ákveðið er fyrirfram af rannakanda um hvað á að 

ræða. Síðan er rætt við viðmælendur á jafnréttisgrundvelli. Með þessu er 

umræðuefnið fyrirfram ákveðið en innihald samræðnanna ekki (Helga 

Jónsdóttir, 2003). 

Rannsakandi setti upp viðtalsramma, en hann er notaður til að tryggja að 

gott flæði myndist í viðtölunum. Viðtalsramminn var ákveðinn fyrirfram og 

ákveðnar spurningar hafðar til viðmiðunar. Með þessu var reynt að halda 

utan um viðtalið, festast ekki í spurningum og forðast stýrandi orðalag 

(Lichtman, 2010). 

Viðtalsramminn var þessi: 

1. Hefur Barnabær stuðlað að auknu samstarfi skóla við heimilin? 

a. Hvernig áhrif hefur verkefnið haft á samskipti kennara og 

foreldra? 

b. Hefur hlutdeild foreldra í skólastarfinu yfirleitt aukist eða breyst 

með tilkomu Barnabæjar? 

2. Hvaða áhrif hefur Barnabær haft á foreldrasamstarf?  

3. Hefur Barnabær aukið samstarf við heimilin (eða heimila og skóla)?  

4. Einskorðast samstarfið eingöngu við Barnabæ? 

5. Teygir samstarfið sig yfir skólaárið? 

6. Hefur Barnabær áhrif á viðhorf í skólasamfélaginu? 

7. Hefur Barnabær haft áhrif á viðhorf nærsamfélagsins í garð skólans 

og skólastarfsins? 

Með þessum viðtalsramma gafst rannsakanda tækifæri á að fá svör frá 

viðmælendum sem vonast var eftir til að ná fram svari við 

rannsóknarspurningunni. Rannsakandinn passaði sig þó á að vera ekki of 

formfastur svo að viðmælendur fengju það frelsi sem þeir þurftu en hann var 

jafnframt meðvitaður um að leyfa viðmælendum sínum ekki að fara um víðan 

völl. Með þessu gat hann aflað gagna til að ná fram markmiðum 

rannsóknarinnar. Athygli beindist mest að foreldrasamstarfinu en umræða 

um kennsluhætti blandaðist inn í þar sem ýmis dæmi um Barnabæjarstarfið 

komu til tals. 

Rannsakandi notaðist við annan viðtalsramma í viðtölum við upphafs-

menn Barnabæjarverkefnisins þar sem annarra upplýsinga þurfti að leita hjá 

þeim. Viðtalsramminn sem notast var við þar er: 

1. Hvernig kom Barnabær til? 

2. Hvernig gekk að koma verkefninu í framkvæmd? 

3. Hver er fyrirmyndin að Barnabæ? 

4. Hvað er markmiðið að nemendur læri af þessu? 

5. Hvernig hefur gengið með Barnabæ? 

6. Hefur hann þróast í þá átt sem þú vilt sjá? 

7. Hvernig gekk að fá foreldra til liðs við sig? 

8. Hvaða ávinningur telur þú að hljótist með verkefni sem þessu? 

Með þessum viðtalsramma telur rannsakandi að hann fái þær upplýsingar 

sem hann þarf um tilurð Barnabæjar ásamt því að hann fær mat frá 

upphafsmönnunum á verkefninu. 

3.6 Gagnagreining 

Gögnin sem safnað var voru viðtöl sem afrituð voru á tölvu. Viðtölin voru 

tekin upp á síma rannsakanda með leyfi viðmælenda og voru viðtölin afrituð 

strax inn á tölvu og eytt út úr símanum þegar því var lokið. 

Gagnagreining hófst á því að lesa vel yfir gögnin. Þegar búið var að afrita 

viðtölin og þau orðin að rituðum texta hófst greining textans. Sigríður 

Halldórsdóttir (2003) mælir með því að lesa textann tvisvar til þrisvar sinnum 

yfir til að fá heildarmynd af reynslu viðmælandans. Þetta gerði rannsakandi 

og skrifaði út í spássíu athugasemdir til aðstoðar við greiningu á gögnunum. 

Við greiningu og úrvinnslu gagnanna voru fundin þemu í viðtölunum sem öll 

fengu sinn lit á yfirstrikunarpenna. Sum þemun innihéldu svo undirþemu. Þau 

fimm þemu sem greind voru eru eftirfarandi: 

Fyrsta þemað er Samstarfið milli heimila og skóla og tengslin við 

Barnabæjarverkefnið, það þema var valið út frá samtölum um það hvort að 

Barnabær hefði aukið samstarfið á milli heimila og skóla og þá hvort að það 

teygði sig yfir allt skólaárið.   

Annað þemað er Skólinn, kennari og foreldrar, en þar er rætt um það hvort 

að Barnabær hafi breytt sambandi á milli kennara og foreldra og einnig hvort 

að foreldrum finnist auðveldara að leita til skólans eftir að Barnabær hófst.  

Þriðja þemað er Barnabær og samfélagið, þar var rætt um það hvort að 

viðmælendunum finnist Barnabær hafa breytt viðhorfi nærsamfélagsins í 

garð skólans og einnig hvort að Barnabær vekur athygli í skólasamfélaginu og 

þá á hvaða hátt. 

Fjórða þemað er Fjölbreyttir kennsluhættir í Barnabæ þar sem viðmælendur 

tala um hvernig Barnabæjarverkefnið gengur út á fjölbreytni í kennslu. 

Fimmta þemað er Sex þættir sem styrkja samstarf heimila, skóla og 

samfélags þar sem rannsakandi greinir Barnabæjarverkefnið út frá hinum sex 

þáttum sem Epstein talar um að séu nauðsynlegir í góðu foreldrasamstarfi.  

Með því að greina Barnabæjarverkefnið eftir sex þáttum Epstein telur 

rannsakandi að hægt sé að leggja mat á hvort gott eða farsælt samstarf eigi 

sér stað með verkefninu. 

Þegar búið var að greina þemu hófst vinna við niðurstöður og eru þær 

kynntar í niðurstöðukaflanum. 

3.7 Siðferðileg álitamál 

Í allri rannsóknarvinnu er mikilvægt að huga að siðferðilegum atriðum sem 

upp geta komið. Í skrifum um höfuðreglur í siðfræði er rökstutt hvað 

rannsakendur skuli hafa að leiðarljósi og hefur Sigurður Kristinsson (2003) 

meðal annars ritað um þetta. 

Fyrsta reglan er sjálfstæðisreglan (e. the principle og respect for 

autonomy) sem kveður á um að bera eigi virðingu fyrir manneskjunni og 

sjálfstæði hennar. Mikilvægt sé að veita upplýsingar um rannsóknina og 

þannig geti þátttakendur tekið meðvitaða og upplýsta ákvörðun um hvort 

þeir vilji taka þátt (Sigurður Kristinsson, 2003). Áður en viðtöl hófust fengu 

viðmælendur blað með upplýsingum um rannsóknina og annað blað til 

undirritunar um að þeir væri upplýstir um markmið hennar og mættu draga 

sig út úr henni þegar þeir vildu. Rannsakandi fór einnig yfir það með 

viðmælendum um hvað rannsóknin og verkefnið væri áður en viðtölin hófust. 

Bæði upplýsingablaðið og samþykkisblaðið sem viðmælendur undirrituðu er 

að finna í viðaukum. 

Önnur reglan er skaðleysisreglan (e. the principle og non-maleficence) 

sem snýr að því að umfram allt skuli forðast að valda þátttakendum skaða 

ásamt því að ganga þurfi úr skugga um að þátttaka samrýmist hagsmunum 

þeirra (Sigurður Kristinsson, 2003). Í rannsókn þessari er ekki notast við nöfn 

viðmælenda og því erfitt að finna út við hverja er talað ef rannsakandi sjálfur 

er undanskilinn ásamt frumkvöðlum Barnabæjar. 

Þriðja reglan er velgjörðarreglan (e. the principle of beneficence). Í henni 

er kveðið á um að láta gott af sér leiða (Sigurður Kristinsson, 2003). 

Markmiðið með þessari rannsókn er einmitt að sjá hverju Barnabær hefur 

skilað í samstarfi milli skóla og heimila. Ef niðurstöður verða nýttar væri hægt 

að segja að rannsakandi hafi látið gott af sér leiða með því að rannsaka 

Barnabæ, en það hefur ekki verið gert áður.  

Fjórða reglan og sú síðasta er réttlætisreglan (e. the principle of justice) 

sem kveður á um sanngirni í dreifingu gæða og byrða og að hver og einn skuli 

fá það sem hann eða hún á skilið. Á þetta reynir við val á þátttakendum sem 

og við ákvörðun um hvað þeir fá í skiptum fyrir framlag sitt (Sigurður 

Kristinsson, 2003). Má segja að með því að taka þátt í rannsókninni geti bæði 

skólinn og foreldrar fengið betri Barnabæ, því með því að rannsaka verkefnið 

er hægt að koma sjónarmiðum stjórnenda, kennara og foreldra á framfæri.  

Rannsóknin var tilkynnt til Persónuverndar þar sem samþykki fékkst fyrir 

framkvæmd hennar, en þar sem einungis er rætt við einstaklinga eldri en 18 

ára í rannsókninni þurfti ekki leyfi frá Persónuvernd. Einnig var fengið leyfi frá 

skólastjóra Barnaskólans á Eyrarbakka og Stokkseyri til að rannsaka verkefnið 

Barnabæ og talað við þá starfsmenn sem þurfti. 

Þar sem rannsakandi nýtir eigin reynslu í tengslum við niðurstöður 

rannsóknarinnar getur það kallað fram siðferðileg álitamál. Eins og áður sagði 

er rannsakandi móðir nemenda í skólanum ásamt því að starfa þar sem 

leiðbeinandi. Barn rannsakandans hefur tekið þátt í Barnabæ frá upphafi og 

hefur rannsakandi því fylgst með verkefninu frá því að það var sett á laggirnar 

og hvernig það hefur þróast. Það var þó ekki fyrr en í Barnabæ vorið 2014 

sem að rannsakandi starfaði við verkefnið sem leiðbeinandi og fékk þá 

öðruvísi sjónarhorn á Barnabæ. Með því að nota eigin reynslu við umræðu á 

niðurstöðum rannsóknarinnar telur rannsakandi sig geta styrkt 

niðurstöðurnar. Það telur rannsakandi vera kost en um leið getur það vakið 

spurningar um það hvort reynsla rannsakanda setji mark sitt á hvernig hann 

túlkar reynslu hinna. Þessu þarf rannsakandi að vera vakandi fyrir og átta sig 

á hvernig reynsla hans á Barnabæjarverkefninu nýtist best við að styrkja 

niðurstöðurnar. 

3.8 Takmarkanir rannsóknarinnar 

Rannsóknin byggir fyrst og fremst á viðtölum við viðmælendur mína og 

reynslu rannsakanda og endurspeglar því eingöngu viðhorf þessara aðila til 

Barnabæjar. Með niðurstöðunum er því ekki hægt að alhæfa um að þetta séu 

sjónarmið allra sem koma að Barnabæ en engu að síður varpa þær ljósi á það 

hvernig Barnabær birtist foreldrum, kennurum og skólastjórnendum og á 

viðhorf þeirra gagnvart Barnabæjarverkefninu. 

4 Barnabær 

Í þessum kafla verður fjallað um Barnabæjarverkefnið. Hvernig það varð til, 

hvað frumkvöðlarnir sáu fram á að það myndi gefa skólastarfinu, hvernig 

verkefnum það tengist, hvernig skólinn hefur nálgast foreldra ásamt 

umfjöllunum um Barnabæ í dagblöðum. Einnig fylgja myndir sem teknar voru 

á meðan Barnabæjarverkefnið stóð yfir. 

4.1 Verkefnið Barnabær 

Barnabær er vorverkefni sem sett er á laggirnar við Barnaskólann á 

Eyrarbakka og Stokkseyri á hverju ári og er hann aðalviðfangsefni þessarar 

rannsóknar. Í verkefninu Barnabæ koma bæði foreldrar og kennarar og aðrir 

starfsmenn skólans að vinnunni ásamt fólki úr samfélaginu sem hefur áhuga 

á að taka þátt. Þá er skólastarfinu umturnað og sett á stofn fríríki með sér 

gjaldmiðli og reglum, ásamt vinnustofum sem eru í umsjón kennara og 

foreldra. Einnig hefur fólk úr samfélaginu sem ekki á börn við skólann komið 

með vinnustofur. Síðan er sent út blað með atvinnuauglýsingum þar sem 

nemendur sækja um þá vinnu sem þá langar til að vinna við. Farið er yfir 

umsóknirnar og send út bréf til hvers nemanda þar sem honum er tilkynnt 

hvar hann fékk vinnu. Nemendur skólans verða þá þegnar í þessu fríríki og fá 

launaða vinnu. Þeir mæta í vinnuna í þrjá daga og fá svo útborgað í besóum 

eftir hana og geta þá verslað sér allskonar varning á fjórða deginum sem er 

markaðsdagur, en þá er opnað fyrir gesti og gangandi og allir boðnir 

velkomnir í heimsókn til Barnabæjar (Fríða Garðarsdóttir og Ragnar 

Gestsson, 2013).  

Mynd 2: Gestir heimsækja Barnabæ 

Fríða og Ragnar eru hvatamenn að Barnabæjarverkefninu. Þegar 

verkefnið hófst var Fríða foreldri við skólann og Ragnar var, og er, kennari við 

Barnaskólann á Eyrarbakka og Stokkseyri. Þar sem lítið er til af skjalfestum 

upplýsingum um verkefnið, ef frá er talin þessi grein sem vitnað er í hér að 

ofan, var sú ákvörðun tekin að leita til þeirra með upplýsingar um Barnabæ 

og tók ég viðtöl við þau sem byggt er á hér á eftir.  

Þegar verkefnið hófst var Fríða nýflutt með fjölskyldu sína frá 

Kaupmannahöfn og átti fjölskyldan erfitt með að aðlagast íslenska kerfinu og 

áherslum skólans. Fríða tók því meðvitaða ákvörðun um að vera virkt foreldri 

og reyna að hafa stefnumótandi áhrif í skólanum. Hún gerðist meðlimur í 

stjórn foreldrafélags skólans ásamt því að vera fulltrúi foreldra í skólaráði. 

Henni þótti ýmislegt betur mega fara en rakst oft á hindranir við að koma 

málefnum í gegn til að breytingar yrðu. Eitt af því voru þemadagar við skólann 

og komu börnin hennar heim kvartandi yfir því að þeir hefðu ekki verið 

skemmtilegir. Fjölskyldan settist þá niður og fór að rifja upp þemavikur frá 

Danmörku og hversu skemmtilegar þær hefðu verið. Í minningu barna Fríðu 

var skemmtilegast þegar skólanum var breytt í þorp þar sem allir fengu vinnu 

og útborgað í sér gjaldeyri. Dóttir Fríðu velti því fyrir sér afhverju það væri 

ekki hægt að gera svona verkefni hérna heima á Íslandi. Fríða gaf henni loforð 

um að hún myndi fara með þessa hugmynd inn á fund skólaráðs. Það gerði 

hún en fékk dræmar undirtektir skólastjórnenda sem ekki voru beint 

neikvæðar en eftirfylgnin var engin. Með Fríðu sat Ragnar í skólaráði og 

heillaðist Ragnar af þessari frásögn. Hann og Fríða tóku höndum saman við 

að koma Barnabæ á laggirnar. 

Mynd 3: Duglegir starfskraftar með gleðina að vopni 

Til þess að verkefnið fengi góðan hljómgrunn hjá skólastjórnendum, 

kennurum og fleirum settu Ragnar og Fríða saman skipulagsáætlun og skiptu 

með sér verkum. Fríða tók að sér að tala við foreldra og nærsamfélagið á 

meðan Ragnar sá um að fá skólann til samstarfs við þau sem tókst að lokum 

með vilyrði fyrir Barnabæjardögum á skóladagatalinu. Fyrsti Barnabærinn 

varð því að raunveruleika í maí 2011. Þegar Ragnar fékk vilyrði frá 

skjólastjórnendum hellti hann sér í rannsóknarvinnu og sagði: 

Ég skoðaði allar mögulegar týpur af verkefnum sem tengdust 

þessu, ég talaði til að mynda lengi við Herdísi Egilsdóttur 

fyrrverandi kennara úr Ísaksskóla sem hafði unnið lengi við 

uppbyggingu „smáríkja“ kennslu. Ég leit líka til Waldorfskólanna 

og jafnvel Summerhill skólans sem vissulega er frumkvöðull í 

nemendalýðræði. 

Í bók sinni Nýtt land – ný þjóð segir Herdís Egilsdóttir (1998, bls. 21-22): 

Við viljum svo gjarna stuðla að alhliða þroska barnanna, auka 

orðaforða þeirra, búa þau undir áframhaldandi nám á sem 

breiðustum grundvelli, þjálfa þau í að mæta vanda og leysa 

hann, velja og hafna orðum og athöfnum, styrkja sjálfstraust 

þeirra og sjálfsvirðingu, kenna þeim sem flest vinnubrögð til 

munns og handa, í fáum orðum sagt: Við viljum búa börnin sem 

best undir líf og starf. 

Herdís talar einnig um að nemendur séu hreiknastir þegar þeir fá að fást 

við alvöru fullorðins málefni. Hennar helstu markmið með „smáríkja“ kennslu 

sinni er að: 

 Opna augu barnanna fyrir lífinu í kringum sig og lífsbaráttunni. 

 Efla sjálfstæða hugsun. 

 Auka orðaforða barnanna. 

 Æfa börnin í að tjá sig munnlega, skriflega, verklega og listrænt. 

 Auka þekkingu og hverja til fróðleiksleitar. 

 Undirbúa nám í sem flestum greinum. 

 Skapa tengsl við heimilin og auka þátttöku þeirra í uppfræðslunni. 

 Reyna að finna og efla hæfileika einstakra nemenda, þótt þeir liggi utan 
ramma kennslugreina skólans. 

 Skapa virðingu og samstöðu um framlag til að efla velferð lands og 
þjóðar. 

(Herdís Egilsdóttir, 1998, bls. 21). 

Væntingar Fríðu og Ragnars til Barnabæjarverkefnisins voru og eru í sama 

anda og Herdís lýsir. 

Ragnar hafði einnig horft til Waldorfskólanna en takmark þeirra er að 

víkka út sjóndeildarhring mannsins inn í innri veruleika sinn (waldorf.is, e.d.). 

Ragnar talaði líka um Summerhillskólann sem hefur verið frumkvöðull í 

nemendalýðræði. Summerhillskólinn var stofnaður árið 1921 og í honum eru 

kennarar og nemendur jafningjar. Meginmarkmið skólans eru meðal annars 

að nemendur taki ábyrgð á eigin athöfnum og læri að þær hafi afleiðingar, að 

kenna nemendum lýðræði, að nemendur fái að segja sína skoðun og að 

nemendur virði aðra. Allt þetta á að gera nemendur færari um að takast á við 

daglegt líf, þegar skólagöngunni lýkur, hvort sem er við vinnu eða 

áframhaldandi nám (summerhillschool.co.uk, e.d.). Þetta er í samræmi við 

hugmyndir Fríðu og Ragnars um Barnabæjarverkefnið. 

Mynd 4: Spennandi vinna og áhuginn leynir sér ekki 

Í aðalnámskrá grunnskóla (Mennta- og menningarmálaráðuneytið, 2011) 

er mikið lagt upp úr grunnþáttum menntunar og segja má að þeir séu 

þráðurinn í gegnum aðalnámskrána. Grunnþættirnir eru: 

 Læsi þar sem meginmarkmiðið er að nemendur séu virkir þátttakendur 
í að umskapa og umskrifa heiminn með því að skapa eigin merkingu og 
bregðast á persónulegan og skapandi hátt við því sem þeir lesa með 
hjálp þeirra miðla og tækni sem völ er á. 

 Sjálfbærni en menntun í sjálfbærni felst í að skapa samábyrgt samfélag 
þar sem sérhver einstaklingur er þroskaður sem virkur borgari, 
meðvitaður um gildi, viðhorf og tilfinningar sínar gagnvart 
hnattrænum áhrifum og jafnræði allra jarðarbúa; náttúru og umhverfi; 
lýðræði, mannréttindum og réttlæti; jafnrétti og fjölmenningu: velferð 
og heilbrigði; og efnahagsþróun og framtíðarsýn. 

 Lýðræði og mannréttindi en menntun í því byggist á gagnrýninni 
hugsun og ígrundun um grunngildi samfélagsins. Slíkt nám gerir ráð 
fyrir samstarfi út fyrir veggi skóla engu síður en samstarfi í skólanum. 
Þannig þarf að gera ráð fyrir virku samstarfi við heimili barna og 
ungmenna og við æskulýðs- og íþróttastarf. Gera þarf ráð fyrir virku 
samstarfi við grenndarsamfélag innan sveitarfélagsins eða hverfis en 
slíkt samstarf er einnig einn af lykilþáttum sjálfbærni. Áhersla er lögð á 
að lýðræðislegir skólar geti þannig tekið þátt í að skapa samábyrgt og 
sjálfbært samfélag. 

 Jafnrétti þar sem meginmarkmiðið er að skapa tækifæri fyrir alla til að 
þroskast á eigin forsendum, rækta hæfileika sína og lifa ábyrgu lífi í 
frjálsu samfélagi í anda skilnings, friðar, umburðalyndis, víðsýnis og 
jafnréttis. Í skólastarfi skulu allir taka virkan þátt í að skapa samfélag 
jafnréttis og réttlætis. Jafnréttismenntun felur í sér gagnrýna skoðun á 
viðteknum hugmyndum í samfélaginu og stofnunum þess í því 
augnamiði að kenna börnum og ungmennum að greina þær aðstæður 
sem leiða til mismununar sumra og forréttinda annarra. 

 Heilbrigði og velferð en til þess að það verði þarf að skapa jákvæðan 
skólabrag og heilsueflandi umhverfi þar sem markvisst er hlúð að 
þroska og heilbrigði frá ýmsum hliðum. Helstu þættir heilbrigðis sem 
leggja þarf áherslu á eru: jákvæð sjálfsmynd, hreyfing, næring, hvíld, 
andleg vellíðan, góð samskipti, öryggi, hreinlæti, kynheilbrigði og 
skilningur á eigin tilfinningum og annarra. 

 Sköpun byggist á gagnrýninni hugsun og aðferðum sem opna sífellt 
nýja möguleika og því skiptir sköpunarferlið ekki síður máli en afrakstur 
verksins. Að skapa er að fara út fyrir mengi hins þekkta og þar með að 
auka þekkingu sína og leikni. Þótt sköpun í almennum skilningi sé 
vissulega nátengd listum og listnámi er sköpun sem grunnþáttur ekki 
bundin við listgreinar fremur en aðrar námsgreinar og námssvið. 
Sköpun sem grunnþáttur skal stuðla að ígrundun, persónulegu námi og 
frumkvæði í skólastarfi. 

(Mennta- og menningarmálaráðuneytið, 2011, bls. 18-24) 

Grunnþættirnir sex í aðalnámskrá grunnskóla eiga allir við þá möguleika 

sem Fríða og Ragnar sáu í Barnabæjarverkefninu. Í viðtali við þau kom fram 

að þau töldu að með Barnabæ væri hægt að virkja þessa þætti ennfrekar í 

skólastarfinu við Barnaskólann á Eyrarbakka og Stokkseyri og var það þeirra 

sýn að með því myndi skólastarfið taka breytingum og kenna nemendum 

þætti sem fást oft ekki í hefðbundinni bekkjarkennslu eins og til dæmis efling 

á samstöðu á milli árganga, fjármálakennsla á yngri stigum grunnskólans 

ásamt tengingu við nærsamfélagið. 

Mynd 5: Samstarf á milli árganga 

Misvel gekk fyrir Fríðu og Ragnar að fá foreldra til að taka þátt í Barnabæ. 

Erfitt var fyrir suma foreldra að fá frí í vinnunni hjá sér og það kom einnig fyrir 

að foreldrar voru ragir við að taka ábyrgð á stórum barnahóp. Þau segja að 

eftir því sem fleiri Barnabæjarverkefni verða, en þau eru nú þegar orðin 

fjögur, séu foreldrar spenntari fyrir því að koma inn í skólann og fleiri komi til 

að taka þátt í Barnabæ. 

4.2 Leitað til foreldra 

Starfsmenn Barnaskólans á Eyrarbakka og Stokkseyri ásamt stjórnendum í 

Barnabæjarteyminu hafa frá því að hann var stofnaður lagt sig fram við að fá 

foreldra til að taka þátt í verkefninu og ýmis gögn eru til vitnis um það. Bæði 

hafa foreldrum verið sendir tölvu- og töskupóstar þar sem beðið er um 

þátttöku þeirra og Barnabær kynntur fyrir þeim ásamt því að stjórnendur 

hinna ýmsu stöðva í Barnabæ hafa sent pósta heim þar sem beðið er um 

efnivið að heiman og minnt á starfsstöðvar þegar Barnabæjarvikan er í gangi. 

Allt er þetta gert í von um meira samstarf og að foreldrar kynni sér starfið 

sem á sér stað í Barnabæjarverkefninu.  

Mynd 6: Starfsmenn skólans í samstarfi við foreldra 

Hér á eftir er að finna brot af þeim póstum sem farið hafa til foreldra og 

sýna áhuga Barnaskólans á Eyrarbakka og Stokkseyri á samstarfi við foreldra 

í Barnabæjarverkefninu. 

Beiðni um efnivið: 

Sent á: Barnaskólinn á Eyrarbakka og Stokkseyri, 

Aðstandendur/Nemendur 

Komið þið sæl 

við verðum með pestógerð í Barnabæ í vor. 

Þess vegna vantar okkur fullt af litlum glerkrukkum.  Biðlum því til ykkar 

ef þið megið missa krukkur að koma þeim til okkar í BES. 

Kveðja 

 

Auglýsing frá einni stöð: 

Sent á: Barnaskólinn á Eyrarbakka og Stokkseyri, 

Aðstandendur/Nemendur 

Við minnum á að Reiðhjólaverkstæðið Tandem býður upp á mjög 

hagstæðar viðgerðir á reiðhjólum ásamt ráðgjöf. Áhugasamir Stokkseyringar 



 

49 

eru beðnir um að koma með hjólin í skólann á föstudag, en Eyrbekkingar geta 

nýtt sér það að í kjölfar rútunnar á föstudagsmorgun fer bíll með kerru og 

tekur hjólin með á Stokkseyri. Lögreglan kemur svo á milli 13 og 14 og skoðar 

öll hjól.  Eigendur sjá svo um að koma sínum hjólum heim.   Munið að merkja 

hjólin vel.   

kv. Reiðhjólaverkstæðið Tandem. 

Kynning á verkefninu og beiðni um aðstoð: 

Barnabær er samvinnuverkefni skólans, heimilanna og fólksins á svæðinu 

og unnið þar með nemendum á markvissan og öflugan hátt með stór og flókin 

hugtök á borð við lýðræði, hagkerfi og samfélagsvitund. Síðustu fjóra 

skóladaga fyrir sumarfrí er skólanum breytt í fríríki – sjálfstætt þversnið af 

þjóðfélaginu sem við búum í, þar sem allir nemendur, kennarar, foreldrar og 

aðrir áhugasamir vinna saman að fjölbreyttum úrlausnarefnum samfélagsins. 

Barnabær er nú haldinn í fjórða sinn.  

(http://barnabaer.barnaskolinn.is/) 

 Ýmiskonar fyrirtæki hafa verið stofnuð og starfrækt sl. 3 ár. Nefna má; 

skartgripagerð, steinasmiðju, kertagerð, fluguhnýtingar, kaffihús, sultugerð, 

origami, garðyrkjustöð, stuttmyndagerð, safn, listagallerí, hjólaverkstæði, 

hesthús, bifreiðaverkstæði.  

 Til þess að hægt sé að vera með fjölbreytt og skemmtileg verkefni á 

þessum dögum er mikilvægt að allir vinni saman. Við óskum eftir þátttöku 

foreldra, fyrirtækja, íbúa á svæðinu og allra þeirra sem vilja hjálpa okkur að 

halda þessu frábæra verkefni við og gera það enn betra en það er.  

Þátttaka getur verið með ýmsum og margvíslegum hætti m.a. að koma inn 

með hugmynd að fyrirtæki fyrir okkur að búa til, stjórna fyrirtæki, aðstoða 1 

dag eða fleiri, vera bara með á lokadeginum sem er markaðsdagur eða koma 

að undirbúningi.  

Á viðtalsdegi þann 25. febrúar nk. verður hægt að skrá sig á lista og skrá 

niður óskir um aðkomu. Þeir sem ekki eiga börn í skólanum en vilja taka þátt 

eða spyrja spurninga mega endilega setja sig í sambandi við hvern sem er í 

foreldrafélagi BES ( upplýsingar á barnaskolinn.is ) eða senda póst á Írisi 

Árnýju, iam@barnaskolinn.is eða Hildi, hildur@barnaskolinn.is.  Einnig er 

hægt að hafa samband við skólaritara í síma 480-3200 fyrir nánari 

upplýsingar 

Nánari upplýsingar er að finna á heimasíðunni 

http://barnabaer.barnaskolinn.is/ og á fésbókinni erum við með hóp sem 

heitir Barnabær BES. 

 

Mynd 7: Gleðin og sköpunargáfan fá að njóta sín 

4.3 Barnabær í fréttamiðlum 

Barnabæjarverkefnið hefur í gegnum tíðina hlotið athygli fréttamiðla 

landsins og þá sérstaklega fréttablaðanna á Suðurlandi. Allt frá því að 

Barnabæjarverkefnið byrjaði hafa birst myndir og umsögn um Barnabæ í 

blöðunum sem gefin eru út á Suðurlandi. Tengsl Barnabæjarverkefnisins við 

samfélagið hafa því verið sterk að þessu leyti. Hér á eftir eru brot af þeim 

fréttum sem komið hafa um Barnabæ í fréttamiðlum. 

Mynd 8: Umfjöllun í Dagskránni, fréttablaði Suðurlands 

Mynd 9: Umfjöllun í Morgunblaðinu um fyrsta Barnabæjarverkefnið 

Fram kom í viðtölum að það sem Fríða og Ragnar eru einna ánægðust með 

er jákvæðnin og gleðin sem fylgir verkefninu. Bæði hjá starfsfólki skólans, 

nemendum og foreldrum. Í viðtali við Fríðu kom fram að það hefði einmitt 

verið gleðin og jákvæðnin sem dóttur Fríðu fannst vanta við þemadaga 

skólans fyrir Barnabæ og var það kveikjan að því að Fríða fór af stað við að 

koma hugmyndinni af Barnabæ á framfæri. 

Á mynd 10 sjást umsagnir nemenda Barnaskólans á Eyrarbakka og 

Stokkseyri um Barnabæjarverkefnið. Þessar umsagnir birtust í Bæjarfréttum 

sem er fréttablað Barnabæjar og hefur verið gefið út á hverju ári frá stofnun 

Barnabæjar. 

 

Mynd 10: Umsagnir nemenda sem birtust í Bæjarfréttum Barnabæjar 

4.4 Samantekt 

Barnabær er vorverkefni við Barnaskólann á Eyrarbakka og Stokkseyri þar 

sem mikið er lagt upp úr samstarfi heimila, skóla og samfélags. Verkefnið er 

búið til með það í huga að auka samstarf, halda skemmtilega þemadaga, auka 

þekkingu nemenda á lýðræði, fjármálalæsi og samvinnu ásamt fleiru. 

Verkefnið er í takt við hina sex grunnþætti menntunar sem er að finna í 

aðalnámskrá grunnskóla 2011. Einnig var leitast eftir fjölbreyttari 

kennsluaðferðum og því að nýta mannauðinn sem er að finna í 

foreldrahópnum og samfélaginu. Hvatamenn að verkefninu eru kennari við 

skólann og foreldri við skólann en Barnabæjarverkefnið var fyrst á dagskrá í 

maí árið 2011. Ef skoðaðar eru umsagnir nemenda um Barnabæ ásamt 

myndum frá verkefninu má sjá að almenn gleði og ánægja fylgir verkefninu. 

5 Niðurstöður 

Í þessum kafla verður gerð grein fyrir helstu niðurstöðum rannsóknarinnar. 

Niðurstöðurnar byggja á greiningu gagna, bæði viðtölum og öðru því er 

tengist Barnabæ. Gögnin eru látin svara þeirri rannsóknarspurningu sem lagt 

var upp með í upphafi rannsóknarinnar. 

Niðurstöðunum er skipt í fimm þemu sem flest hafa sín undirþemu, 

þemun eru; Samstarfið á milli heimila og skóla og tengslin við 

Barnabæjarverkefnið, Skólinn, kennari og foreldrar, Barnabær og samfélagið, 

Fjölbreyttir kennsluhættir í Barnabæ og Sex þættir sem styrkja samstarf 

heimila, skóla og samfélags. 

5.1 Samstarfið á milli heimila og skóla og tengslin við 
Barnabæjarverkefnið 

Megintilgangur rannsóknarinnar var að athuga hvort að samstarfið á milli 

heimila og skóla hefði aukist eða breyst með tilkomu Barnabæjar. Einnig að 

sjá hvort að samstarfið næði að teygja sig yfir allt skólaárið. 

5.1.1 Barnabæjarsamstarfið 

Þegar viðmælendur mínir voru spurðir út í það hvort þeir teldu að Barnabær 

hafi stuðlað að auknu samstarfi á milli heimila og skóla voru þeir allir sammála 

um að hann hefði gert það. Þeim bar saman um að í Barnabæjarverkefninu 

væru það yfirleitt sömu foreldrarnir sem væru að störfum þar og töldu allir 

að það þyrfti að reyna að ná til fleiri foreldra til að koma til starfa. Einn 

viðmælenda minna vildi meina að samstarfið hefði aukist:„Já, það hefur 

stuðlað að auknu samstarfi við heimili. Það hefur gert það smátt og smátt. 

Núna síðastliðinn Barnabæ voru þetta í kringum tuttugu og þrjátíu foreldrar 

á stöðvum. Þannig að stór hluti vinnumanna í skólanum voru foreldrar.“ 

Þessi viðmælandi taldi að foreldrar væru að átta sig á því að það þyrfti ekki 

að taka sér frí úr vinnu í heila viku til að taka þátt heldur væri hægt að koma 

og vera með einn dag eða jafnvel hluta úr degi. Þegar foreldrar fóru að átta 

sig á því fóru fleiri að láta sjá sig og bjóða fram aðstoð sína. Þannig hefði 

samstarfið aukist smátt og smátt.  

Allir voru viðmælendur sammála um að Barnabær væri frábær leið til að 

auka samstarf heimila og skóla en til þess þyrfti að ná til fleiri foreldra. Þar 

nefndu þeir að þeim finnist að það þurfi að vera allavega eitt til tvö foreldri á 

hverri stöð en að það væri ekki nauðsynlegt að það væru sömu foreldrarnir 

alla vikuna heldur væri hægt að ná fleirum inn með því að fólk kæmi í stutta 

stund í einu. Einnig nefndi einn viðmælenda að hann vildi sjá foreldra meira 

inn í undirbúningi fyrir Barnabæ. Þannig taldi hann að fólk kæmist meira inn 

í skólastarfið. Annar talaði um að foreldrafélagið væri góð leið til að fá fleiri 

foreldra inn, þá með því að foreldrafélagið fengi stærra hlutverk í Barnabæ 

og gæti þannig náð til fleiri foreldra.  

Upphafsmenn Barnabæjarverkefnisins töldu að samstarf á milli heimila og 

skóla hefði stóraukist með komu verkefnisins og sögðu þeir að samstarfið á 

milli heimila og skóla hefði tekið góðan kipp með komu Barnabæjar sem væri 

bara jákvætt. Eftir því sem Barnabæjarverkefnum fjölgar koma fleiri foreldrar 

inn í það. Vildu þau Fríða og Ragnar meina að það væri af því að skilningur á 

verkefninu hjá foreldrum væri alltaf að aukast. Þau hafa einnig tekið eftir því 

að þeir foreldrar sem taka þátt í verkefninu finnst það mjög gaman og koma 

aftur. Bæði töluðu þau um að það hefði komið þeim á óvart hversu vel hefði 

gengið að fá foreldra til samstarfs strax. 

5.1.2 Samstarf utan Barnabæjar 

Þegar viðmælendur mínir voru spurðir að því hvort þeim finnist þetta 

samstarf sem skapast í Barnabæ ná að teygja sig yfir skólaárið bar þeim ekki 

saman. Flestir þeirra töldu að það gerði það ekki, það væri einungis tengt 

Barnabæ en þó kom fram hjá einum þeirra að samstarfið væri meira með 

tilkomu Barnabæjar.  

Foreldrunum bar saman um að þeir finndu ekki fyrir auknu samstarfi eftir 

að Barnabær kom til sögunnar. Þeir töluðu báðir um að þeim finnist heldur 

ekki að skólinn stuðli að auknu samstarfi. Samstarfið fari aðallega fram með 

tölvupóstum og reglubundnum foreldraviðtölum. Foreldri 2 sagðist ekki hafa 

orðið vart við meira samstarf og taldi að þetta samstarf sem er í Barnabæ 

væri ekki tengt skólastarfinu eins og það er í raun og veru: „Þetta tengist 

náttúrulega ekkert skólastarfinu þegar það er þessi vika, þá er það 

náttúrulega bara allt annað mál.“ Foreldri 2 hélt þó að samstarfið væri 

misjafnt á milli kennara en það væri samt ekkert meira þó að Barnabær hefði 

komið til sögunnar. Það vildi sjá meira samstarf og að foreldrar tækju meiri 

þátt í hinu almenna skólastarfi. Foreldri 1 talaði um að það væri samstarf hjá 

bekkjartenglunum við skólann en að sér finnist það ekki tengjast samstarfi á 

milli heimila og skóla. Það vildi líka sjá meira samstarf og að foreldrar fengju 

að taka þátt bæði í hinu hefðbundna skólastarfi sem og viðburðum á vegum 

skólans. 

Einn viðmælenda úr starfsmannahópi skólans talaði um að 

Barnabæjarverkefnið hefði náð að auka samstarf heimila og skóla. Það væri 

auðveldara að ná til foreldra og fá þá til samstarfs eftir að Barnabær kom til 

sögunnar og að foreldrar sem hefðu tekið þátt í Barnabæ hefðu meiri skilning 

á skólastarfinu og þar af leiðandi væri auðveldara að fá þá inn til samstarfs. 

5.1.3 Upplýsingaflæði skólans 

Foreldrunum var tíðrætt um upplýsingaflæði skólans og álitu að ef að 

samstarf á milli heimila og skóla ætti að aukast yrði skólinn að taka sig á þegar 

kæmi að upplýsingaflæði til heimilanna. Annað foreldrið talaði um að þær 

fréttir sem það fengi væru frá börnum sínum ef eitthvað sérstakt hefði verið 

gert í skólanum: „Mér finnst svolítið að ef maður spyr ekki einstöku sinnum 

þarna, ef maður væri ekki með nein vandamál, þá myndi maður aldrei heyra 

neitt frá skólanum nema þessi foreldraviðtöl, bara aldrei.“ Foreldrið talaði 

einnig um að það stuðaði það svolítið hversu seint og illa skólinn léti vita af 

ferðum og þess háttar, það gerði það að verkum að það ætti erfitt með að 

taka þátt vegna þess að það þyrfti líka að skipuleggja tíma sinn, fá frí í vinnu 

og þess háttar. Hitt foreldrið tók í sama streng og sagði: „ Það er ýmislegt sem 

að maður vill vita en í rauninni veit ekki neitt og það er náttúrulega ekki gott.“ 

5.2 Skólinn, kennari og foreldrar 

Kennarar, starfsfólk skólans, foreldrar, nemendur og aðrir áhugasamir vinna 

saman í Barnabæ. Með þessari samvinnu ætti fólk að ná að kynnast á annan 

hátt heldur en gerist með hefðbundnum foreldraviðtölum eða 

tölvupóstssamskiptum. 

5.2.1 Samband kennara og foreldra 

Þegar viðmælendur mínir voru spurðir út í það hvort  þeir teldu að samband 

á milli kennara og foreldra hefði breyst með tilkomu Barnabæjar bar þeim 

ekki saman. Annað foreldrið og kennarinn töldu að sambandið hefði ekki 

breyst. Kennarinn talaði um að það væri hvorki auðveldara né erfiðara að 

leita til foreldra eftir að Barnabæjarverkefnið varð til. Þessu var foreldrið 

sammála, að því finnist hvorki auðveldara né erfiðara að leita til kennara: „Ég 

tala bara við kennara þegar ég þarf og hef alltaf gert hvort sem að Barnabær 

er til eða ekki.“ Þau nefndu það bæði að þau upplifðu ekki öðruvísi samband.  

Stjórnandi skólans áleit svo að sambandið hefði breyst. Hann talaði um að 

þegar fólk væri búið að vera að vinna saman að verkefni eins og Barnabæ þá 

myndaðist á milli þess annarskonar samband heldur en er venjulega á milli 

foreldra og kennara. Þar væri fólk að vinna saman að einhverju öðru heldur 

en hinni venjulegu menntun barnanna og þess vegna breytti það orðræðunni 

á milli þessara aðila. Hann talaði líka um að sýn foreldra á skólastarfið 

breyttist með því að taka þátt í Barnabæ og sagði: 

Ég tel að það sem breytist í raun og veru við það að foreldrar eru 

hérna í tæpa viku og starfa með kennurum er að það breytir sýn 

þeirra á skólastarfið og þar með starf kennarans og þá verði 

umræðan á milli þeirra með öðrum hætti. 

Hitt foreldrið sem ég ræddi við tók fyrst í sama streng og foreldrið og 

kennarinn hér á undan, fyrsta svar þess var: „Nei ég get ekki sagt það, ég tala 

bara við kennara ef ég þarf.“ Svo fór foreldrið að rifja upp hvernig þetta hefði 

verið þegar það tók fyrst þátt í Barnabæjarverkefninu og hvernig það hefði 

verið innan dyra í skólanum þá og svo aftur eftir að hafa tekið þátt í nokkur 

skipti og fannst því þá að það hefði nú eitthvað breyst eftir að hafa starfað 

með kennurum og öðrum í skólanum: 

Þegar ég tók fyrst þátt í Barnabæ þá var ég svolítið mikið 

utangarðs, ég bauð fram aðstoð mína og það voru allir voða 

ánægðir með það en svo þegar ég mætti á svæðið þá var eins og 

enginn vissi hvað ég ætti að gera... Svo þegar ég tók þátt í annað 

skiptið þá var þetta einhvern veginn öðruvísi, ég þekkti orðið 

fleiri þarna inni og vissi hvernig þetta gekk fyrir sig þannig að ég 

gat talað við fleiri. 

Með þessu taldi foreldrið að sambandið hefði breyst og tók í sama streng 

og stjórnandi skólans með að Barnabæjarverkefnið gerði það að verkum að 

það hefði kynnst kennurum á annan hátt. Þannig væri samband þess við 

kennara skólans öðruvísi en fyrir Barnabæjarverkefnið. 

Annar af upphafsmönnum Barnabæjar sagði að illa hefði gengið að koma 

á laggirnar teymi sem skipað væri kennara og foreldri og sæi um stöðvavinnu 

í Barnabæ. Taldi viðkomandi að ef svoleiðis teymi kæmu til þá væri hægt að 

nýta fagþekkingu beggja aðila ásamt því að samband þeirra myndi breytast. 

5.2.2 Þröskuldurinn inn í skólann 

Ég spurði viðmælendur mína að því hvort að þeir teldu að foreldrar og 

aðstandendur ættu auðveldara með að leita til skólans eftir að 

Barnabæjarverkefnið varð til. Svör þeirra skiptust í tvennt en foreldrarnir 

töldu að Barnabæjarverkefnið hefði ekki breytt neinu hjá þeim í að leita til 

skólans. Foreldri 1 nefndi að það hefði ekki tekið þátt í Barnabæ að öðru leyti 

en því að koma þangað á opna daginn og þá vildi það meina að það væri svo 

mikið að gerast og mikið af fólki að það gæfist ekki nægur tími til að kynnast 

og þar af leiðandi liði því eins og gesti í skólanum. Foreldrið taldi að þeir sem 

að hefðu tekið þátt í Barnabæ ættu sjálfsagt auðveldara með að leita til 

skólans, þá fengi fólk örugglega aðra mynd af starfsfólki skólans og kynntist 

því á annan hátt sem gerði hlutina auðveldari. Foreldri 2 sagði að þó að það 

hafi tekið þátt í Barnabæjarverkefninu hefði það ekki gert það að verkum að 

því finnist auðveldara að leita til skólans. Foreldri 2 nefndi það að sér hefði 

aldrei þótt erfitt að leita til skólans áður og það væri líklegast þess vegna sem 

að sér finnist Barnabær ekki hafa breytt neinu þar um. 

Kennarinn og stjórnandi skólans voru sammála um að Barnabæjar-

verkefnið hefði brotið ísinn fyrir foreldra í því að koma inn fyrir þröskuldinn í 

skólanum og leita eftir aðstoð eða upplýsingum þar. Stjórnandi skólans 

nefndi að þegar fólk væri búið að vera við vinnu innan veggja skólans í viku 

þá þekkti það orðið aðra hlið á skólanum og þannig gerði það þeim 

auðveldara fyrir að leita til skólans. Foreldrar væru einnig búnir að kynnast 

starfsfólki skólans á annan hátt og ætti því auðveldara með að ræða við það. 

Hann taldi einnig að þeir foreldrar sem hafa tekið þátt í Barnabæ láti reynslu 

sína í ljós við aðra foreldra og sagði: 

Eins og ég sagði áðan þá myndast önnur tengsl við kennara og 

starfsmenn í Barnabæ og þá finnst foreldrum auðveldara að 

koma hérna inn á öllum tímum skólaársins til skrafs og 

ráðagerða... Þessi hópur sem tekur þátt í Barnabæ, hann lætur 

reynslu sína í ljós við aðra foreldra þannig að þröskuldurinn inn 

í skólann til að ræða við starfsmenn hefur minnkað. 

Fríða nefndi það að þegar hún hefði verið að reyna að lokka foreldra til að 

taka þátt í Barnabæjarverkefninu þá myndi þátttaka í honum hjálpa fólki 

heilmikið í samskiptum við skólann. Hún segði sjálf að sér hefði fundist mun 

auðveldara að eiga í samskiptum við starfsfólk Barnaskólans á Eyrarbakka og 

Stokkseyri, ásamt því að finnast hún velkomnari í húsinu, eftir að hún kom 

Barnabæ inn í skólastarfið og eftir að hafa tekið þátt í honum í nokkur ár. 

5.3 Barnabær og samfélagið 

Í Barnabæ kemur samfélagið talsvert við sögu og er þá sama hvort um er að 

ræða þorpin tvö sem skólinn er í eða skólasamfélagið. Foreldrar spila stórt 

hlutverk þar en eftir því sem fleiri Barnabæir verða til þá koma fleiri inn í 

verkefnið. 

5.3.1 Nærsamfélagið 

Ég spurði viðmælendur mína út í samfélagið og Barnabæ og hvort að þeir 

teldu að Barnabær hefði breytt viðhorfi nærsamfélagsins í garð skólans. Allir 

voru þeir sammála um að Barnabær hefði gert það. Viðmælendurnir töluðu 

um að íbúar á Eyrarbakka og Stokkseyri virtust vera vel meðvitaðir um 

verkefnið og um það væri rætt í þorpunum tveimur. Þeir töluðu einnig um 

það að það hversu jákvæða umfjöllun Barnabær hefur fengið gerði það að 

verkum að þorpsbúar væru stoltir af verkefninu og öllu sem því tengist. 

Gleðin sem fylgir hjá börnunum sem taka þátt í Barnabæ er smitandi og 

smitar út í samfélagið: 

Börnin koma umtalsvert ánægð heim því þau koma uppveðruð 

af þessu verkefni og þau skila því beint heim enda hefur aðsókn 

foreldra aukist ár frá ári inn í Barnabæjardaginn sem þýðir það 

að verkefnið nær til þeirra. Þeim finnst spennandi að koma 

hingað, þeim finnst spennandi að vra í skólanum og taka þátt í 

þessum fyrirtækjum og verslun og þessari stemingu sem verður. 

Viðmælendur töluðu um að Barnabæjarverkefninu fylgdi heilmikið líf, í því 

sæjust nemendur úti við leik og störf sem væri ólíkt hinu hefðbundna 

skólastarfi. Það að sjá nemendur úti að fást við hin ýmsu verkefni sem ekki 

væru venjubundin skólaverkefni gæfi þorpunum mikið.  

Einn viðmælenda minna vildi meina að Barnabæjarverkefnið hefði styrkt 

stöðu skólans í þorpunum tveimur. Með því að hafa Barnabæ í enda 

skólaársins og opna verkefnið fyrir gestum og gangandi síðasta daginn gæfi 

þorpsbúum möguleika á að koma inn í skólann og sjá hvað væri búið að vera 

í gangi eftir að hafa horft á nemendur úti á víðavangi vera að fást við allskonar 

verkefni. Þessi viðmælandi minn talaði um að viss spenna skapaðist í 

þorpunum sem sæist vel á opna daginn enda væri hann vel sóttur af 

þorpsbúum því þeim finnist þetta spennandi.  

Annar upphafsmaður verkefnisins talaði um að hann hefði viljað sjá 

sterkari tengsl út í samfélagið í Barnabæ. Þegar hann byrjaði að koma 

verkefninu að í skólanum sá hann fyrir sér að þarna væri tækifæri til að koma 

á nánara samstarfi á milli skólans og samfélagsins sem hann stendur í. Hann 

sagðist telja að samstarf hefði orðið en að hann hefði séð fyrir sér enn 

sterkara samstarf þar sem samfélagið kæmi enn meira að 

Barnabæjarverkefninu. 

Viðmælendum mínum var nokkuð tíðrætt um að það þyrfti að fá fleiri inn 

í Barnabæ og vildu meina að það þyrfti að leita út fyrir foreldrahópinn og 

virkja samfélagið meira inn í verkefnið. Foreldrarnir töluðu um að þeim finnist 

þurfa að draga samfélögin meira inn í verkefnið, ekki bara einblína á foreldra 

eða þá sem eru tengdir nemendum skólans heldur þyrfti að ná til fleira fólks 

í þorpunum því þannig væri hægt að kynna svo margt fyrir nemendum. Þeir 

voru líka sammála um að það þyrfti að auka aðkomu þessara fáu fyrirtækja 

sem að eru í þorpunum og leyfa börnunum að kynnast því hvernig vinnu er 

þar að fá. Annar viðmælendinn sagði: 

Ég myndi vilja sjá þorpin meira í þessu ekki bara starfsmenn og 

foreldra... Það sem er í þorpunum svo að börn viti hvað það er 

að vinna... Ég held að bæði fólkið eins og inn á elliheimilum, þú 

veist vistmennirnir myndu hafa mjög gaman af því og eins í 

sjoppunni og fiskverkuninni... Það eru svo margir hérna sem 

kunna svo margt skemmtilegt á hinum ýmsu stöðum sem 

kannski enginn annar kann og það þarf að miðla því til barnanna. 

Í sama streng tók stjórnandi skólans og talaði um að inni í Barnabæjar-

verkefnið hefði leikskólinn komið með elsta árganginn og þannig hefði 

skapast meiri samvinna á milli skólastiga ásamt því að fleiri kæmu að 

verkefninu. Hann minntist einnig á það að til tals hefði komið að fá eldri 

borgara með inn í verkefnið því þar væri hægt að fá allskonar fróðleik sem 

yngra fólk vissi ekki um. Með því að taka eldri borgarana inn í verkefni væri 

líka komin tenging samfélagsins inn í Barnabæ. Þetta hefði þó ekki tekist 

ennþá en að þessu væri stefnt.  

Kennari skólans talaði einnig um að það væri gaman að sjá fleiri taka þátt 

í verkefninu en nefndi að hann hefði orðið var við aukna aðkomu fólks sem 

ekki tengdist nemendum fjölskylduböndum. Það væru ávallt fleiri og fleiri 

sem létu sjá sig á opna daginn í lok Barnabæjarverkefnisins ásamt því að inni 

á sumum stöðvum kæmi fólk inn sem ekki væri tengt nemendum heldur bara 

fólk úr samfélaginu. Þetta talaði stjórnandi skólans líka um, að í Barnabæ væri 

aukin aðsókn fólks sem ekki tengdist nemendum eða starfsfólki, þetta væri 

fólk sem vildi styðja við Barnabæ og hefði mikinn áhuga á verkefninu. 

5.3.2 Skólasamfélagið 

Þegar viðmælendur mínir voru spurðir út í Barnabæ og skólasamfélagið og 

hvort þeir teldu að Barnabær hefði einhver áhrif út í skólasamfélagið sögðust 

foreldrarnir ekki geta tjáð sig um það. Þeir töldu sig ekki vita nógu mikið um 

skólasamfélagið til að geta sagt um hvaða vægi Barnabær væri með þar. 

Stjórnandi skólans og kennarinn sem ég ræddi við voru sammála um að 

Barnabær fengi heilmikla athygli innan skólasamfélagsins. Kennarinn talaði 

um að með hverju árinu væri heimsóknum í Barnabæ alltaf að fjölga frá 

kennurum og starfsfólki innan skólageirans og væri þá verið að koma í 

heimsókn alla vikuna en ekki bara á opnunardaginn. Í sama streng tók 

stjórnandi skólans og sagðist hafa tekið eftir aukinni komu skólafólks í 

Barnabæ: 

Það hafa komið hér aðilar frá öðrum skólum bæði kennarar og 

verkefnastjórar að sunnan. Verkefnið hefur hlotið hvatningar-

verðlaun Heimila og skóla og það þarf að gera dálítið mikið til að 

það gerist. Við höfum fengið ítrekaðar fyrirspurnir um skipulag 

og um grundvallarþáttinn í þessu og erum alveg óhrædd að 

miðla því vegna þess að við teljum að þetta form í einni eða 

annarri mynd stuðli að jákvæðum skólabrag. 

Stjórnandi skólans talaði um jákvæð viðhorf sem Barnabær fengi og að 

þau hefðu aukist með tilkomu leikskólans að verkefninu. Hann nefndi líka að 

umræðan sem Barnabær hefði vakið í skólasamfélaginu hefði orðið til þess 

að fleiri skólar hefðu tekið upp álíka verkefni í lok skólaárs.  

Báðir upphafsmenn Barnabæjar töluðu um að verkefnið hefði fengið 

mikið lof og vakið athygli víða. Því væri ljóst að í skólasamfélaginu sem og 

annarsstaðar væru jákvæð viðhorf til Barnabæjarverkefnisins. 

5.4 Fjölbreyttir kennsluhættir í Barnabæ 

Þar sem að í Barnabæ koma saman nemendur, kennarar og annað starfsfólk 

skólans ásamt foreldrum og öðrum áhugasömum, og vinna að hinum ýmsu 

verkefnum, má sjá dæmi um mikla fjölbreytni í kennsluaðferðum. Hver og 

einn hefur sínar aðferðir sem að hann beitir við að miðla þekkingu sinni til 

hinna.    

Ég spurði Fríðu og Ragnar, sem eru upphafsmenn Barnabæjarverkefnisins, 

hver markmið þeirra með verkefninu hefðu verið. Fyrsta svar þeirra beggja 

var að auka fjölbreytni í kennsluaðferðum við Barnaskólann á Stokkseyri og 

Eyrarbakka og að kenna nemendum að axla ábyrgð sem fylgir því að vera 

virkir samfélagsþegnar. Svo hafi þau séð fyrir sér endalausa möguleika með 

verkefni sem þessu og fundist þetta vera lausn á mörgum atriðum sem hefðu 

vafist fyrir þeim. Talaði Ragnar þá sérstaklega um að honum hefði fundist 

vanta fjármálakennslu á yngri stigum skólans og skort á nemendalýðræði í 

skólastarfi og Fríða talaði um að henni hefði fundist vanta að fá samstöðu á 

milli árganga. Bæði töluðu þau um að námsmöguleikarnir með verkefni eins 

og Barnabæ væru nánast óendanlegir. Verkefnið væri eins og sniðið fyrir 

aðalnámskrá grunnskóla þar sem hinir sex grunnþættir menntunar væru í 

hávegum hafðir. Barnabæjarverkefnið væri hægt að tengja inn á þá alla og 

láta þá vinna saman.  

Þróun á Barnabæjarverkefninu var einnig til umræðu og hvort verkefnið 

hefði þróast í þá átt sem þau sáu fyrir sér í upphafi. Þau voru sammála um að 

verkefnið hefði að sumu leyti gert það. Ragnar talaði um að hann hefði séð 

fyrir sér meira og kröftugra nemendalýðræði og tók Fríða undir það. Hún taldi 

að skólastjórnendur og kennarar þyrftu að vera tilbúnir að sleppa taumunum 

og veita nemendum aukið frelsi í skipulagningu og jafnvel auka ábyrgðarþátt 

eldri nemenda í verkefninu. Fríða nefndi líka að hún myndi vilja sjá fleiri feður 

taka þátt í verkefninu og taldi að þannig kæmi inn meira af hugmyndum sem 

myndi þá auka fjölbreytni í kennslu ásamt því að verkefnin sem þeir kæmu 

með væru meira krefjandi.  

Mesti ávinningurinn sem Fríða og Ragnar sjá af Barnabæ er jákvæðnin og 

gleðin sem fylgir verkefninu. Þeim finnst samstarf heimila og skóla einnig hafa 

tekið góðum framförum með komu verkefnisins. Þau sjá samtengdara 

skólasamfélag með verkefninu, virkari nemendur og finnst þeim verkefnið 

gefa foreldrum tækifæri á einstaka innsýn í skólastarfið. Þau telja líka að 

virðing og þekking hvert á öðru hafi aukist meðal nemenda, starfsfólks 

skólans og foreldra við skólann. 

5.5 Sex þættir sem styrkja samstarf heimila, skóla og 
samfélags 

Í líkani Epstein (Coleman, 2013) eru þrjú svið sem Epstein (2002) segir að þurfi 

að skarast til að raunverulegt og farsælt samstarf eigi sér stað. Þessir þættir 

eru heimili, skóli og samfélag og hefur hún sett fram sex þætti sem hún telur 

að leggja beri rækt við til þess að samstarfið á milli sviðanna þriggja, heimila, 

skóla og samfélags verði sem farsælast. Þessir þættir eiga við 

Barnabæjarverkefnið og ætla ég að greina þá hér á eftir. 

 Uppeldi er fyrsti þátturinn sem Epstein nefnir. Hún segir að 
nauðsynlegt sé fyrir skóla að aðstoða foreldra við hlutverk sitt með 
sérfræðiþekkingu sinni. Í Barnabæ starfa saman foreldrar og starfsfólk 
skólans. Á það bæði við kennara, skólastjórnendur sem og allt annað 
starfsfólk skólans. Foreldrar hafa því aukin tækifæri á því að leita til 
starfsfólksins sem og að víkka sjóndeildarhring sinn á sérfræðiþekkingu 
sem hver og einn starfsmaður skólans býr yfir.  

 Samskipti er annar þáttur. Þar leggur Epstein mikla áherslu á 
gagnkvæm samskipti milli foreldra og kennara um allt er varðar nám 
og þroska barnsins. Hún segir einnig að barnið verði meðvitaðra um 

stöðu sína í skólanum, það er hvað gengur vel og hvað þurfi til að bæta. 
Barnabæjarverkefnið gengur fyrst og fremst út á samskipti. Starfsfólk 
skólans og foreldrar verða að hafa gagnkvæm samskipti til að verkefnið 
gangi upp ár hvert. Án samskipta gengi illa að koma af stað 
vinnustöðvum fyrir nemendur, starfsfólk skólans og foreldra. Þeir 
nemendur sem eiga foreldra sem taka þátt í Barnabæjarverkefninu 
finna til ákveðinnar upplifunar að fá tækifæri á því að starfa með 
foreldrum sínum í skólanum. 

 Sjálfboðastörf er þriðji þáttur Epstein og segir hún að mikilvægt sé að 
foreldrum finnist þeir velkomnir í skólann og að hjálp þeirra sé alltaf 
vel metin, sama hversu mikil eða lítil hún er og af hvaða tagi sem hún 
er. Í Barnabæ starfa foreldrar sem sjálfboðaliðar. Erfitt væri að 
framkvæma verkefnið ef foreldrar kæmu ekki að því. Þess vegna er 
vinnuframlag þeirra sem taka þátt mikils metið hjá Barnaskólanum á 
Eyrarbakka og Stokkseyri. Foreldrar eru boðnir velkomnir í skólann og 
óskað er eftir hugmyndum og vinnuframlagi frá þeim við undirbúning 
verkefnisins. 

 Heimanám er fjórði þáttur. Það væri hægt að segja að heimanám eigi 
ekki við Barnabæjarverkefnið en eins og Epstein talar um þennan þátt 
þá felst hann í því að hlusta á barnið, hvetja það, breigðast við og eiga 
samræður við barnið um það verkefni sem barnið er að vinna að hverju 
sinni. Þessum þætti geta því allir foreldrar sinnt, hvort sem þeir taka 
beinan þátt í Barnabæjarverkefninu eða ekki. Með því að ræða við 
börnin, þegar þau koma heim á meðan að Barnabæjarverkefnið 
stendur yfir, um hvað þau hafi verið að fást við þann daginn gerir 
foreldrum kleift að fylgjast með og styðja við verkefnið og börnin sín.  

 Ákvarðanataka er fimmti þátturinn sem leggja ber rækt við. Þar segir 
Epstein að mikilvægt sé að rödd foreldra heyrist þegar verið er að taka 
ákvarðanir um málefni sem varða skólann. Hún segir einnig að ef 
foreldrar séu virkir í að láta rödd sína hljóma og skólinn hlusti eftir 
röddum foreldra þá muni nemendur verða meðvitaðri um að þeir 
ásamt foreldrum geti haft áhrif á það starf sem fram fer í skólanum. Í 
Barnabæ er leitast eftir að fá hugmyndir frá foreldrum um verkefnið. 
Þar eru foreldrar beðnir um að koma að því og eru þeir einnig hvattir 
til að stjórna vinnustöðvum. Hér fyrr í niðurstöðukaflanum er talað um 
nemendalýðræði og það að gott væri að leyfa nemendum að fá aukna 
ábyrgð í Barnabæjarverkefninu. Passar það vel við þennan þátt því 
þannig geta nemendur haft áhrif á skólastarfið sem á sér stað í 
Barnabæ.  

 Samvinna við samfélagið er sjötti og síðasti þátturinn sem Epstein talar 
um. Hún telur að samvinna samfélags og skóla sé styrkjandi þáttur fyrir 
skólann, foreldrastarfið og barnið sjálft sem nemanda. 

Barnabæjarverkefnið er samfélagsverkefni þar sem samstarf á milli 
skólans, foreldra og samfélags er stór þáttur. Þegar 
Barnabæjarverkefnið var búið til í upphafi var samstarf við 
nærsamfélagið eitt af meginmarkmiðum þess. Til þess að verkefni eins 
og Barnabær gangi þarf að vera gott samstarf við nærsamfélagið og 
nauðsynlegt að fá ýmsa aðila til samstarfs og kynna Barnabæ úti í 
samfélaginu. 

5.6 Samantekt á niðurstöðum 

Hér verða dregnar saman helstu niðurstöður rannsóknarinnar. 

Samstarfið á milli heimila og skóla og tengslin við Barnabæ 

Niðurstöður sýna fram á að viðmælendur mínir voru sammála um að 

Barnabær hefði aukið samstarfið á milli heimila og skóla. Allir sögðu þeir að 

það þyrfti að ná til fleiri foreldra til að starfa í Barnabæ. Þeim bar ekki saman 

um það hvort  þetta aukna samstarf sem ætti sér stað í Barnabæjarverkefninu 

næði yfir skólaárið. Einn þeirra taldi svo vera en hinir vildu meina að það 

einskorðaðist við Barnabæ. Foreldrar sögðu að skólinn þyrfti að taka sig á í 

upplýsingaflæði ef að samstarf ætti að aukast. 

Skólinn, kennari og foreldrar 

Viðmælendum mínum bar ekki saman um það hvort að Barnabæjar-

verkefnið hefði orðið til þess að samband á milli kennara og foreldra breyttist. 

Helmingur þeirra taldi svo ekki vera, að þeir finndu ekki fyrir neinni breytingu. 

Hinn helmingurinn taldi að með Barnabæjarverkefninu hefði sambandið 

breyst. Foreldrarnir töluðu um að þeir ættu ekki auðveldara með að leita til 

skólans eftir að Barnabæjarverkefnið komst á laggirnar en skólafólkið vildi 

meina að verkefni sem þetta bryti ísinn fyrir foreldra og auðveldaði þeim að 

koma inn fyrir þröskuldinn á skólanum og því var annar upphafsmaður 

Barnabæjar sammála. 

Barnabær og samfélagið 

Allir voru sammála um að Barnabær hefði jákvæð áhrif á nærsamfélagið, 

fólk væri almennt ánægt með verkefnið og sýndi því áhuga. Þeir voru allir 

sammála um að það þyrfti að ná nærsamfélaginu betur inn í verkefnið til að 

fá fjölbreyttara verkefni. Skólafólkið talaði um að Barnabæjarverkefnið hefði 

fengið góðar viðtökur í skólasamfélaginu og að eftir því væri tekið. Fleiri og 

fleiri kæmu að kynna sér verkefnið og spyrjast fyrir um það. Annar 

upphafsmaður Barnabæjar talaði um að hann hefði séð fyrir sér sterkari 

tengsl út í samfélagið þegar farið var af stað með verkefnið. 

Fjölbreyttir kennsluhættir í Barnabæ 



 

66 

Eitt af markmiðum upphafsmanna Barnabæjarverkefnisins var að koma á 

fjölbreyttari kennsluháttum við Barnaskólann á Eyrarbakka og Stokkseyri. 

Telja þeir að það hafi tekist með því að fá fjölbreyttan hóp inn í skólann til að 

takast á við verkefnið. Hver og einn kemur með sína aðferð við að miðla efni 

til nemenda og annarra. Tengja þeir þetta við gleðina sem fylgir 

Barnabæjarverkefninu og það að hver og einn fær notið sín. 

Sex þættir sem styrkja samstarf heimila, skóla og samfélags 

Þeir sex þættir sem Epstein hefur sett fram í tengslum við samstarf 

heimila, skóla og samfélags og eiga að segja til um hvort að raunverulegt og 

gott samstarf eigi sér stað voru notaðir til að greina Barnabæjarverkefnið. 

Niðurstöður sýna að allir sex þættirnir eigi vel við Barnabæ og hægt er að 

tengja það hverjum og einum, þó mismikið. 

 

 



 

67 

6 Umræður 

Það er öllum ljóst að samstarf heimila og skóla er mikilvægur hlekkur í 

skólagöngu barna en í starfi mínu sem leiðbeinandi við Barnaskólann á 

Eyrarbakka og Stokkseyri hefur mér reynst erfitt að brjótast út úr hefðbundnu 

samstarfi eins og tölvupóstum og foreldraviðtölum. Barnabæjarverkefnið er 

eins og áður hefur komið fram samstarfsverkefni á milli heimila, skóla og 

samfélagsins. Áhersla er lögð á það í verkefninu að þessir aðilar komi saman 

og starfi saman í Barnabæ á jafningjagrundvelli þar sem allir hafa það að 

markmiði að gera fríríkið Barnabæ að veruleika. Við þetta verður 

annarskonar samstarf í gangi í skólanum þar sem að öllum líkindum kynnast 

foreldrar, starfsfólk skólans, kennarar og ekki síst nemendur á annan hátt en 

gerist í hinu hefðbundna samstarfi. En stóra spurningin er svo hvort að 

samstarfið sem er í Barnabæjarverkefninu nái að teygja sig lengra yfir 

skólaárið og hvaða áhrif þetta samstarf hefur, fyrir skólann, samfélagið og 

ekki síst kennara og foreldra. Þessu leita ég svara með rannsókn minni og hér 

á eftir verða niðurstöður hennar ræddar í ljósi fræða um foreldrasamstarf 

sem kynnt voru hér að framan í kafla um bakgrunn rannsóknarinnar. 

Kaflanum verður skipt upp eftir þemum sem komu fram í niðurstöðu-

kaflanum sem eru: Samstarfið milli heimila og skóla og tengslin við Barnabæ, 

Skólinn, kennari og foreldrar, Barnabær og samfélagið, Fjölbreyttir 

kennsluhættir í Barnabæ og Sex þættir sem styrkja samstarf heimila, skóla og 

samfélags. 

6.1 Samstarfið milli heimila og skóla og tengslin við Barnabæ 

Segja má að með góðu samstarfi á milli heimila og skóla séu allir vegir færir 

þegar kemur að skólastarfi. Ótal rannsóknir hafa sýnt fram á að þátttaka 

foreldra í skólastarfi sé eitt það mikilvægasta í skólagöngu barna (Fullan, 

2007; Kreider og Sheldon, 2010). Rannsóknir hafa einnig sýnt fram á það að 

foreldrar vilja taka þátt í skólastarfi barna sinna (Kristín Jónsdóttir og Amalía 

Björnsdóttir, 2014; Nordahl, 2007). Það er því mikilvægt að virkja þennan 

áhuga hjá foreldrum og finna leiðir til að þeir geti og hafi áhuga á því að taka 

þátt í skólastarfinu. Barnabæjarverkefnið er ein tegund af samvinnuverkefni 

á milli heimila og skóla. Verkefni eins og Barnabær myndi sjálfsagt aldrei 

ganga ef að foreldrar tækju ekki þátt í því. Niðurstöður á rannsókninni sýndu 

fram á að allir viðmælendur mínir töldu að Barnabæjarverkefnið hefði aukið 



 

68 

samstarf á milli heimila og skóla. Það eitt og sér hlýtur að vera góðs viti þar 

sem umræðan um samstarf heimila og skóla er ávallt til staðar í samfélaginu 

og vilja margir meina að það þurfi að auka þetta tiltekna samstarf.  

Í niðurstöðum á rannsókninni var einnig að sjá að það þyrfti að ná til fleiri 

foreldra til að taka þátt í Barnabæ. Tek ég undir það og tel að með því að sjá 

fleiri foreldra inni í Barnabæjarverkefninu verði fjölbreytileiki meiri. Einnig tel 

ég að með aukinni aðkomu foreldra fáist fjölbreyttari fagþekking á ýmsum 

sviðum. Viðmælendur mínir sögðu að fastur kjarni kæmi alltaf að Barnabæ 

en illa gengi að ná til annarra. Samræmist það niðurstöðum úr rannsóknum 

Eddu Jónsdóttur (2014) og Ingibjargar Auðunsdóttur (2006) um að erfitt sé 

að fá foreldra til að taka virkan þátt í skólastarfinu. En hvernig getur skólinn 

náð til fleiri foreldra? Í Barnabæjarkaflanum er upplýsingablað um verkefnið 

sem allir foreldrar skólans fengu sent bæði í tölvupósti og töskupósti. Í þessu 

bréfi er sagt frá því um hvað Barnabær er, nefnd eru dæmi um það sem hefur 

verið gert í honum og að lokum er beiðni til foreldra um þátttöku. Í þessu 

bréfi er útlistað fyrir foreldrum að þátttaka þeirra þurfi ekki að vera alla 

dagana heldur standi þeim til boða að taka þátt að hluta. Með þessu finnst 

mér að skólinn sé að teygja sig til foreldra og geri sér grein fyrir að erfitt getur 

verið að fá foreldra inn í skólann í heila viku við sjálfboðastörf. Sveigjanleiki 

af hálfu skóla og kennara er líklegri til að skila betri árangri í skólastarfi, meira 

trausti frá foreldrum og betri líðan nemenda (Coleman, 2013).  

Samfélagið hefur tekið örum breytingum undanfarin ár, frá því að mæður 

voru heimavinnandi og tóku á móti börnunum þegar þau komu heim úr 

skólanum. Þessi breyting einkennist meðal annars af meiri hraða, tímaskorti 

útaf lengri vinnudögum hjá báðum foreldrum og fjölbreyttara 

fjölskyldumynstri en áður var. Báðir foreldrar taka mikinn þátt í atvinnulífinu 

utan heimilis nú á dögum og elst fjöldi barna upp í fjölskyldum einstæðra 

foreldra (Stefán Ólafsson, 2005). Hvort ástæða þess að illa gengur að fá fleiri 

foreldra inn í Barnabæjarverkefnið sé vegna samfélagsbreytinga skal ekki 

fullyrt hér en gæti þó verið ástæða þess. Einnig má velta því fyrir sér hvort að 

nóg sé fyrir skólann að senda út eitt bréf, hvort skólinn þurfi ekki að ýta oftar 

við foreldrum og minna þau á þátttöku í Barnabæ. Þegar fjölskyldumynstur 

hefur breyst mikið ásamt samfélaginu gæti verið erfitt fyrir foreldra að svara 

svo langt fram í tímann um það hvort þeir sjái sér fært að taka þátt í 

verkefninu. Flestir þurfa að fá frí úr vinnu og getur því verið erfitt fyrir fólk að 

biðja um frí í febrúar þegar verkefnið er í júní. Er það í takt við það sem 

Epstein (2001) segir um skólann og hvernig hann verði að átta sig á þörfum 

fjölskyldunnar. Með því má segja að skólinn þurfi að vera duglegri við að 

minna á verkefnið og ýta meira á foreldra þegar nær dregur að verkefninu og 

jafnvel reyna að beita til þess fjölbreyttari aðferðum en tölvupósti. 

Niðurstöður rannsóknarinnar leiddu í ljós að viðmælendum finnst 

Barnabær frábær leið til að auka samstarf á milli heimila, skóla og samfélags. 

Samsvarar það niðurstöðum úr rannsókn Aðalbjargar Ingadóttur (2012) þar 

sem kom fram að viðburðir í skólastarfinu hafa jákvæð áhrif á félagsleg tengsl 

og skólastarfið og að foreldrum finnist viðburðir veita þeim mestu innsýnina 

í skólastarfið. Ljóst er að Barnabæjarverkefnið er frábær leið til að auka 

samstarfið en til þess að viðhalda samstarfinu sem kemst á þurfi að ýta undir 

það. Með því að gera foreldra virkari í undirbúningi á Barnabæjarverkefninu 

getur Barnaskólinn á Eyrarbakka og Stokkseyri haldið betur utan um það 

samstarf sem skapast við Barnabæ. Viðmælendum mínum fannst þetta mikla 

og góða samstarf sem næst í Barnabæ einskorðast við Barnabæ. Eins og fram 

hefur komið er Barnabæjarverkefnið sett upp að vori, rétt áður en farið er í 

sumarfrí. Hvort það sé ástæða þess að samstarfið sem næst með verkefninu 

nái ekki að teygja sig yfir allt árið er óvíst en það gæti verið ein ástæða. Með 

því að fá foreldra inn strax að hausti til undirbúnings fyrir næsta Barnabæ 

gæti skólinn aukið samstarfið. Væri það í takt við það sem Kowalski og félagar 

(2007) segja um gagnkvæm samskipti sem grundvallaratriði í skólastarfi, því 

þau leggi grunn að sameiginlegum skilningi á milli foreldra og skólans. Ef 

skólinn gerði þetta væri hann að koma á móts við það sem Fullan (2007) segir 

um að ef foreldrar fái tækifæri til að hafa áhrif sé það einn af lykilþáttum 

varðandi umbætur í skólastarfi. Einnig að mikilvægt sé að setja hugmyndir 

foreldra í framkvæmd því það auki þátttöku þeirra í skólastarfinu og sameini 

foreldrahópinn um tilgang skólastarfsins (Kowalski, 2011). Samstarfsáætlun 

Epstein (2011) gæti komið þar inn í til að viðhalda þessu samstarfi sem kemst 

á á vordögum. Enda sýndi rannsókn Ingibjargar Auðunsdóttur (2006), á 

tilraun með að nota samstarfsáætlun byggða á áætlun Epstein, að almennt 

ríkti ánægja með skipulagða áætlun um foreldrasamstarf.  

Foreldrunum var nokkuð tíðrætt um upplýsingaflæði skólans. Þeir töldu 

að ef skólinn vildi auka samstarf á milli heimila og skóla þyrfti hann að taka 

sig á í upplýsingagjöf til foreldra. Nefndu þeir að þeir fengju litlar sem engar 

upplýsingar um það sem væri að gerast í skólanum, hvort heldur sem um væri 

að ræða ferðir, viðburði eða ef eitthvað sérstakt væri í gangi innan bekkja 

barna þeirra. Samsvarar það niðurstöðum Aðalbjargar Ingadóttur (2012) þar 

sem kemur fram að upplýsingastreymi um þessi málefni virðist ekki vera að 

skila sér með markvissum hætti til foreldra. Upplýsingar eru fyrsta skrefið í 

samstarfi heimila og skóla (Nanna Kristín Christiansen, 2010). Það ætti því að 

vera dýrmætt fyrir skólann að taka sig á í þessum málum. Bæði Fullan (2007) 

og Kowalski (2011) segja að gagnkvæm upplýsingamiðlun sé talin liðka fyrir 

umbótastarfi og vera forsenda jákvæðrar skólaþróunnar. 

6.2 Skólinn, kennari og foreldrar 

Í Barnabæjarverkefninu vinna kennarar, starfsfólk skólans, nemendur og 

foreldrar náið saman. Samstarfið einkennist af því sem hver og einn hefur 

áhuga á og getur kennt öðrum. Ég hefði þá talið að við svona samstarf myndi 

samband á milli kennara og foreldra breytast. Að mínu mati verður umræðan 

öðruvísi á milli aðilanna sem taka þátt í samstarfinu, þeir fara að tala um það 

sem þeir eru að vinna að saman og þannig verður hún fjölþættari heldur en 

gengur og gerist í hinum hefðbundnu foreldraviðtölum eða tölvupóstum. Það 

kom mér því verulega á óvart þegar niðurstöður rannsóknarinnar leiddu í ljós 

að ekki voru allir sammála um að sambandið á milli kennara og foreldra hefði 

breyst með tilkomu Barnabæjar. Til að mynda taldi annað foreldrið sem tekið 

hefur þátt í Barnabæjarverkefninu ásamt kennurum, og því unnið náið með 

þeim, það ekki hafa nein áhrif á samband kennara og foreldra. Það er því 

hægt að velta þeim möguleika upp hvort að skortur á foreldrum sem taka 

þátt í Barnabæjarverkefninu á annan hátt heldur en að mæta á opna daginn 

hafi áhrif á það að viðmælendum mínum finnist ekki breyting á þessu 

sambandi. Að teknu tilliti til þess að kennarar umgangist yfirleitt sömu 

foreldrana og nái því ekki að kynnast hinum á sama hátt. Kristinn Breiðfjörð 

Guðmundsson (2003) segir að samstarf byggist á gagnvirkum samskiptum 

foreldra og kennara. Stjórnandi skólans telur einmitt að það sé það sem gerist 

í Barnabæjarverkefninu. Hann segir að fólk kynnist á annan hátt og það breyti 

orðræðunni á milli þeirra. Epstein (2007) álítur viðburði í skólastarfi sem 

krefjist gagnkvæmra samskipta nauðsynlega því þeir haldi foreldrum 

upplýstum og tengi foreldra við ýmsar uppákomur í skólastarfinu. Það mætti 

því segja að Barnabæjarverkefnið ætti að efla tengslin og hjálpa til við að 

koma orðræðunni á milli kennara og foreldra á annað stig en það hafi ekki 

tekist sem skyldi, ekki ennþá. 

Epstein (2007) ásamt Scheuerman og Hall (2012) segja að kennarar séu í 

lykilstöðu til að liðka til í samskiptum á milli heimila og skóla. Er það í takt við 

aðalnámskrá grunnskóla (Mennta- og menningarmálaráðuneytið, 2011) þar 

sem kemur fram að umsjónarkennari gegni aðalhlutverki í farsælu samstarfi 

heimila og skóla. Það er því hægt að velta upp þeim möguleika hvort að 

breyting á sambandi kennara og foreldra í tengslum við Barnabæjarverkefnið 

sé í höndum kennara skólans. Foreldrar koma inn í skólann til að starfa þar, 

sem er fyrir mörgum ný reynsla og því mætti segja að kennarar þurfi að taka 

á móti foreldrum með opnum örmum og leitast við að kynnast þeim. 

Samsvarar það því sem Hattie (2012) segir um að kennarar þurfi að leggja sig 

fram við að skapa umræðugrundvöll. Það er mikilvægt fyrir kennara að taka 

nýjungum opnum örmum og ýta til hliðar hefðbundnum hugmyndum um 

foreldrasamstarf (Epstein, 2011). Barnabær ætti því að vera kjörinn 

vettvangur fyrir kennara að ná til foreldra á öðrum grundvelli heldur en þeir 

eru vanir. Þar geta kennarar og foreldrar komist að ýmsu sem að þeir eiga 

sameiginlegt fyrir utan tengslin við barnið. Það eitt og sér ætti að auðvelda 

þeim samstarfið sem lýtur að nemandanum. 

Vegna sameiginlegrar vinnu foreldra og starfsfólks skólans í 

Barnabæjarverkefninu verða foreldrar eins konar starfsmenn innan skólans á 

meðan á því stendur. Þetta þýðir að sjálfsögðu að þeir ganga um skólann eins 

og starfsmenn. Ég álít því svo að með þeirri vinnu ætti það að vera auðveldara 

fyrir þá að koma inn fyrir þröskuldinn á skólanum þegar Barnabær er ekki í 

gangi til að leita ráða og annars sem foreldrum finnst þeir þurfa í skólanum. 

Niðurstöður leiddu aftur á móti í ljós að foreldrum finnist Barnabæjar-

verkefnið ekki leiða til þess. Mér þóttu þetta mjög áhugaverðar niðurstöður 

í ljósi þess samstarfs sem fram fer í Barnabæ en eins og Danforth og Smith 

(2005) benda á er ekki auðvelt fyrir alla foreldra að nálgast skólann og þurfi 

skólinn að taka tillit til þess. Ein leið til að fá foreldra inn í skólann er að byggja 

upp gagnkvæmt traust á milli þeirra og skólans (Tomlinson, 2001; Desforges 

og Abouchaar, 2003). Hvort að Barnaskólanum á Eyrarbakka og Stokkseyri 

hafi ekki tekist nægilega vel að byggja upp traust skal ekki fullyrt hér. Allar 

líkur eru á að foreldrar séu litaðir af eigin skólagöngu og reynslu og má það 

vel vera að það sé ástæða þess að foreldrunum sem ég talaði við finnist ekki 

auðveldara að leita til skólans. Niðurstöður hjá Ingibjörgu Auðunsdóttur 

(2006) eru í takt við þetta. Það kom fram í rannsókn hennar að foreldrar 

fundu fyrir óöryggi með hlutverk sitt þegar þeir komu inn í skólann. 

Skólafólkið sem ég talaði við, stjórnandi skólans og kennari, höfðu aðra 

reynslu en foreldrarnir. Þau töldu að með því að taka þátt í 

Barnabæjarverkefninu og vera eins konar starfsmenn innan skólans þá viku 

sem að verkefnið stendur yfir, þá ættu foreldrar auðveldara með að leita til 

skólans. Er það algjör andstaða við álit foreldranna og má því ætla að 

skólafólk vænti eða óski þess að aðkoma foreldra sé auðveldari en hún er í 

raun.  

Því hefur verið haldið fram að með fjölmenningarlegu samfélagi þurfi 

skólinn að laga sig að því og ekki sé hægt að gera sömu kröfur til allra (Epstein, 

2011; Coleman, 2013). Heimurinn er alltaf að minnka og fólksflutningar á milli 

landa alltaf að aukast (Sigrún Aðalbjarnardóttir, 2007). Saman gerir þetta 

samfélagið okkar fjölmenningarlega og margbreytilegra. Hvort það sé ástæða 

þess að foreldrum reynist ekki auðveldara að koma inn í skólann skal ekki sagt 

til um hér en þó er góð ástæða fyrir skóla að átta sig á fjölbreytileikanum sem 

er að finna í foreldrahópnum og hvað hægt er að gera til að komast á móts 



 

72 

við hann. Jeynes (2011) hefur sagt að ef skólinn leggi áherslu á hlýlegt viðmót 

til foreldra séu meiri líkur á því að þeir leiti til skólans og af því má líka læra. 

6.3 Barnabær og samfélagið 

Barnabær er fríríki þar sem nemendur læra að takast á við hið hefðbundna líf 

fullorðinna, það er að mæta í vinnu, fá útborgað og þess háttar. 

Barnabæjarverkefnið fellur því vel undir kenningar Dewey (2000a,b) um að 

skólinn eigi að vera eins og samfélagið í smækkaðri mynd. 

Barnabæjarverkefnið er samfélagsverkefni þar sem það teygir sig út í 

nærsamfélagið. Áhrif þess í samfélaginu eru áberandi og var hægt að sjá á 

niðurstöðum rannsóknarinnar hversu mikil þau eru. Í litlum þorpum eins og 

Eyrarbakka og Stokkseyri þar sem skólinn spilar stórt hlutverk í daglegu lífi 

fólks má segja að nauðsynlegt sé að skólinn nái sambandi við samfélagið. 

Barnabær fellur því vel að markmiðum aðalnámskrár grunnskóla (Mennta- 

og menningarmálaráðuneytið, 2011) þar sem talað er um að mikilvægt sé að 

skólar byggi upp virk tengsl við nærsamfélagið.  

Í Barnabæ er gleðin við völd hjá þeim sem taka þátt í honum. Mikið 

uppbrot verður á skólastarfinu og út um víðan völl, bæði innandyra sem og 

utandyra, má sjá nemendur, starfsfólk skólans, foreldra og aðra við leik og 

störf. Verkefnið fer því ekki framhjá þorpsbúum og er það umtalað í báðum 

þorpum hversu gaman sé að sjá allt lífið sem fylgir verkefninu.  

Samkvæmt líkani Epstein (2011) er nauðsynlegt að öll sviðin skarist til að 

hægt sé að tala um raunverulegt foreldrasamstarf. Sviðin sem um ræðir eru: 

fjölskylda, skóli og samfélag. Í Barnabæjarverkefninu ná þessi svið að skarast 

samkvæmt niðurstöðum mínum. Samfélagið kemur inn og tekur þátt í 

verkefninu með foreldrum og starfsfólki skólans. Er það í takt við það sem 

kemur fram í aðalnámskrá grunnskóla (Mennta- og menningar-

málaráðuneytið, 2011) um samvinnu skóla og samfélaga. Ingibjörg 

Auðunsdóttir (2006) kemur inn á það í niðurstöðum hjá sér að eftir því sem 

samstarfið varði lengur þá efldist og styrktist þátturinn samstarf skóla við 

samfélagið. Þar kom einnig fram að tengsl skólans við aðila utan hans og 

stofnanir samfélagsins væru mjög mikilvæg og nemendanum til hagsbóta. 

Samsvarar það niðurstöðum mínum en þar kemur fram að 

Barnabæjarverkefnið styrki stöðu skólans í samfélaginu. 

En þó svo að vel sé tekið eftir Barnabæ í nærsamfélaginu og tengslin við 

það hafa aukist þá má alltaf gera betur. Eyrarbakki og Stokkseyri eru gömul 

þorp með mikla sál og heilmikla sögu. Á báðum stöðum býr eldra fólk sem 

þekkir þessa sögu að hluta og býr yfir mikilli þekkingu og reynslu sem er mikill 

auður og vert væri að nýta í verkefnið. Niðurstöður sýndu fram á að vilji væri 

hjá öllum aðilum að fá fleiri úr samfélaginu til að taka þátt í Barnabæ. 

Stjórnandi skólans talaði sérstaklega um að áhugi væri fyrir hendi hjá 

skólanum um að fá eldri borgara inn í Barnabæ. Það ætti því að vera hægt að 

framkvæma þetta. Kowalski (2011) talar um að þátttaka almennings í 

ákvörðunum um skólastarf sé mikill ávinningur fyrir starfið. Það er því hægt 

að segja að ávinningurinn fyrir skólann og nemendur hans sé mikill með því 

að fá fleira fólk inn til starfa í verkefninu. Barnabær væri þá að vinna í takt við 

hugmyndir Dewey (2000a,b) og Fjölgreindakenningu Gardners (Armstrong, 

2001) um nám.  

Skólasamfélagið hefur vel tekið eftir Barnabæjarverkefninu enda eru því 

gerð góð skil í fjölmiðlum. Fleiri koma inn í skólann á meðan á verkefninu 

stendur til að fræðast um það. Á uppskerudeginum þegar Barnabær er svo 

opinn fyrir almenningi má sífellt sjá fleiri og fleiri kennara af Suðurlandinu 

koma og skoða hvernig herlegheitin fara fram. Afsprengi af Barnabæjar-

verkefninu hafa verið að skjóta upp kollinum vítt og breytt í skólum á 

Suðurlandi og ber þar hæst að nefna Bæjarhelluna sem haldin verður í annað 

sinn vorið 2015 en hún er í Grunnskólanum á Hellu. Barnabæjarverkefnið 

hefur einnig vakið athygli hjá Samtökum Heimilis og skóla sem veittu 

skólanum hvatningarverðlaun sín fyrir verkefnið.  

Í Barnabæ eru tengslin við leikskólann sterk og tekur elsti árgangur 

leikskólanna á Eyrarbakka og Stokkseyri þátt í verkefninu. Með því eykst 

samstarfið á milli skólastiganna og auðveldar tilvonandi nemendum 1. 

bekkjar að koma inn í skólann að hausti. Jóhanna Einarsdóttir (2004) segir að 

samstarfsverkefni á milli skólastiga eigi að vera til þess að auðvelda 

breytinguna sem felst í því að fara á milli skólastiga. Er það einmitt það sem 

lagt er upp með með því að fá leikskólann til samstarfs. Tilvonandi nemendur 

skólans hafa þá fengið að kynnast skólanum og starfsfólki hans áður en þeir 

koma þar til náms. 

6.4 Fjölbreyttir kennsluhættir í Barnabæ 

Margbreytileiki nemenda, kennara og annarra sem að skólastarfi koma er 

mikill. Því er mikilvægt að taka tillit til þess og áætla að erfitt sé fyrir alla að 

læra á sama hátt. Ingvar Sigurgeirsson (1999) segir að val á kennsluaðferð sé 

einhver afdrifaríkasta ákvörðun sem kennari getur tekið. Það er því óhætt að 

segja að fjölbreytni verði að ríkja í kennslu til að ná fram styrkleikum hvers og 

eins í anda fjölgreindakenningar Gardners (Armstrong, 2001). Eitt af 

markmiðunum sem upphafsmenn Barnabæjar lögðu upp með var fjölbreytni 

í kennslu. Rannsóknin sýndi fram á að fjölbreytnin í viðfangsefnum og 

vinnubrögðum í Barnabæ er mikil. Að verkefninu koma margir og allir hafa 

þeir sínar leiðir við að koma kennslunni áfram til hinna. Fagþekking allra, 

starfsfólks skólans, foreldra og annara, er misjöfn en nýtist með hinu ýmsa 

móti við verkefnið. Hægt er að segja að kennsluaðferðirnar sem einkenna 

Barnabæ séu óbeinar kennsluaðferðir þar sem nemandinn er í virkara 

hlutverki (Ingvar Sigurgeirsson o.fl, 2014; Kaplan, 1990; Cuban, 2007). 

Við skipulagningu Barnabæjar hvert ár er haft til hliðsjónar að hafa 

starfstöðvarnar sem fjölbreyttastar til þess að allir nemendur finni eitthvað 

við sitt hæfi og geti þannig þjálfað betur þær greindir sem þeir eru sterkir í. 

En til þess að það takist þurfa margir að koma að verkefninu til að það fái 

fjölbreytta sýn. Elstu nemendur skólans hafa tekið þátt í verkefninu frá byrjun 

og þekkja það vel. Að auka ábyrgðarhluta þeirra gefur Barnabæ tækifæri á að 

þróast ásamt því að fjölbreytnin verður meiri.  

Margt í hugmyndum að baki Barnabæjarverkefnisins og uppbyggingu þess 

má tengja við fjölgreindakenninguna, meðal annars að í Barnabæ er lögð 

áhersla á að hafa vinnustofurnar sem fjölbreyttastar þannig að allir finni 

eitthvað við sitt hæfi. Með því fær hver og einn nemandi að vinna við það 

sem hann vill og hefur áhuga á, þannig getur hann styrkt sína greind og 

fengist við það sem hann er sterkur í. Í Barnabæjarverkefninu koma foreldrar 

og kennarar saman að vinnustöðvunum og er það í anda Gardners 

(Armstrong, 2001) og Dewey (2000 a,2000b). Með því er hægt að styrkja og 

auka foreldrasamstarf um leið og nám nemenda verður ríkulegra.  

Með því að hafa fjölbreytta kennslu og margvísleg verkefni í Barnabæ 

tekst að ná því fram sem upphafsmennirnir lögðu upp með og tengja starfið 

grunnþáttunum sex sem koma fyrir í aðalnámskrá grunnskóla (Mennta- og 

menningarmálaráðuneytið, 2011). Þar er talað um að þeir eigi allir að tengjast 

innbyrðis og taka eigi á þeim í allri kennslu ásamt því að mikilvægt er talið að 

samþætta þá. Í Barnabæjarverkefninu er unnið að því að styrkja nemendur í 

því að verða virkir þjóðfélagsþegnar þegar skólagöngu lýkur með því að þeir 

hafi fengið að kljást við raunveruleg viðfangsefni. Á það bæði við það verkefni 

að mæta í vinnu og fá útborgað. Það að  þurfa að reikna út hversu mikið hægt 

er að fá fyrir launin ásamt því að margar vinnustöðvar í Barnabæ hafa gengið 

út á raunveruleikann eins og til dæmis bílaviðgerðir, undirbúa mat fyrir fjölda 

manns og blaðamennska. Er það líka vel í takt við kenningar Deweys 

(2000a,2000b) um að nemendur læri af því að skólinn endurspegli 

samfélagið. 

6.5 Sex þættir sem styrkja samstarf heimila, skóla og 
samfélags 

Barnabæjarverkefnið er fyrst og fremst samstarfsverkefni milli heimila, skóla 

og samfélags. Erfitt væri fyrir Barnaskólann á Eyrarbakka og Stokkseyri að 

gera verkefni sem þetta ef þessir aðilar myndu ekki sameinast um það. 

Epstein (2002) hefur með áralöngum rannsóknum sínum fundið út sex 

þætti sem hún telur vera mikilvæga til þess að árangursríkt og raunverulegt 

samstarf náist á milli þessara aðila. Þessir þættir eru: Uppeldi, Samskipti, 

Sjálfboðastörf, Heimanám, Ákvarðanataka og Samstarf við samfélagið. Í 

niðurstöðum á rannsókn minni greindi ég Barnabæjarverkefnið með tilliti til 

þessara sex þátta. Greiningin leiddi í ljós að hægt er að tengja Barnabæ við 

sérhvern þeirra en þó mismikið. Það er því hægt að halda því fram að 

Barnabæjarverkefnið falli vel að því að styrkja raunverulegt og árangursríkt 

samstarf á milli heimila, skóla og samfélags.  

7 Að lokum 

Hér hefur verið fjallað um samstarf heimila og skóla í tengslum við 

Barnabæjarverkefnið í Barnaskólanum á Eyrarbakka og Stokkseyri. Samstarf 

heimila og skóla er ávallt í umræðunni í skólamálum, rannsóknir bera vitni 

um mikilvægi þess og virðast allir vera sammála um að það sé eitthvað sem 

ber að halda uppi. En þó svo að bæði foreldrar og starfsfólk skólanna séu 

sammála um að þetta tiltekna samstarf sé nauðsynlegt hefur oft illa gengið 

að þróa það. Samstarfið einkennist oft af foreldraviðtölum tvisvar til þrisvar 

á ári og gjarnan senda kennarar frá sér vikubréf þar sem farið er yfir atburði 

vikunnar. Illa gengur oft fyrir skólana að ná foreldrum inn í skólana til 

þátttöku þó svo að foreldrar vilji, samkvæmt niðurstöðum fjölda rannsókna, 

taka meiri þátt í skólastarfinu. 

Skólinn er oft hjarta samfélagsins og er það ekkert öðruvísi á Eyrarbakka 

og Stokkseyri, þar hefur atvinna minnkað með árunum og fólki fækkað. En 

skólinn er samt alltaf til staðar og búinn að vera það frá því að fyrstu skólar 

landsins litu dagsins ljós. Í litlu samfélagi eins og á Eyrarbakka og Stokkeyri er 

því enn nauðsynlegra fyrir skólann að teygja sig til samfélagsins og foreldra 

til að ná sátt um skólastarfið.  

Niðurstöður rannsóknar minnar sýna fram á að samstarf milli heimila og 

skóla hefur aukist með tilkomu Barnabæjar. Þó má segja að samstarfið hafi 

ekki náð að teygja sig yfir skólaárið. Oft komu viðmælendur mínir inn á það 

að auka þyrfti bæði foreldrahlutann og samfélagshlutann í Barnabæ og 

nefndu þar til dæmis að í Barnabæjarverkefninu væri viss kjarni foreldra sem 

kæmi til aðstoðar og þann kjarna þyrfti að stækka. Að sama skapi væri 

nauðsynlegt að fá fleiri aðila úr nærsamfélaginu inn í Barnabæ. Með því að fá 

fleiri inn í verkefnið, hvort sem er úr foreldrahópi eða úr nærsamfélaginu, er 

minni hætta á því að ákveðin stöðnun verði í verkefninu eða endurtekning. 

Nemendur Barnaskólans á Eyrarbakka og Stokkseyri fara í gegnum verkefnið 

á ári hverju og því er mikilvægt að hafa fjölbreytileikann að leiðarljósi svo ekki 

komi leiði í nemendur.  

Viðmælendur mínir voru hvorki á einu máli um það hvort samstarfið sem 

á sér stað í Barnabæ hafi breytt sambandinu á milli kennara og foreldra það 

um hvort foreldrar eigi auðveldara með að leita til skólans. Vera kann að 

skólinn þurfi að hugsa sinn gang í því hvort hann sé að koma til móts við 

fjölbreytileikann í foreldrahópnum, með því að kanna það gæti orðið breyting 

á því hvernig foreldrar sjá skólann og þar af leiðandi gæti þeim fundist 

auðveldara að leita til hans.  

Þegar öllu er á botninn hvolft er almenn ánægja með Barnabæjar-

verkefnið hjá foreldrum, kennurum, stjórnendum, nærsamfélaginu og 

skólasamfélaginu. Alltaf má endurskoða verkefnið og nauðsynlegt að hlúa 

enn betur að því samstarfi sem náðst hefur með verkefninu. Foreldrar og 

samfélagið eru helstu bandamenn starfsfólks skóla í skólastarfinu og með 

góðu samstarfi þessa aðila tel ég að auðvelda megi skólagönguna fyrir 

nemendur, kennara og foreldra. 

Það er von mín að þetta rannsóknarverkefni nýtist til þróunar á hinum 

stórskemmtilega Barnabæ og einnig til þróunar á samstarfi heimila, skóla og 

samfélags bæði fyrir Barnaskólann á Eyrarbakka og Stokkseyri og einnig að 

önnur skólasamfélög sjái sér fært að þróa gott samstarf á milli þessara aðila 

með þessu verkefni.  

Viðauki A 

Kynning á rannsókn 

Rannsókn og ritgerð til Meistaraverkefnis í M.Ed. námi 

Menntavísindasvið Háskóla Íslands 

Ég undirrituð, Guðný Ósk Vilmundardóttir, er í framhaldsnámi við 

Menntavísindasvið Háskóla Íslands. Ég er að vinna að meistaraverkefni undir 

handleiðslu Kristínar Jónsdóttur, lektor, sem er leiðbeinandi minn. 

Rannsóknin byggir á viðtölum við foreldra, kennara, stjórnanda við skólann 

og frumkvöðla Barnabæjar. Ásamt því verða önnur gögn sem viðkoma 

Barnabæ skoðuð og notuð í ritgerðinni. 

Markmiðið með rannsókninni er að kanna áhrif Barnabæjarverkefnisins á 

samstarf heimila, skóla og samfélags.  

Viðmælendur eru vinsamlegast beðnir um að deila reynslu, upplifun, 

skilningi og viðhorfum sínum til ofangreindra þátta. Niðurstöður 

rannsóknarinnar verða svo kynntar í ræðu og riti. Hagsmunir viðmælenda og 

virðing fyrir þeim verður haft að leiðarljósi auk þess sem fyllsta trúnaðar 

verður gætt í öllu því sem fram kemur í viðtölunum. Ef viðmælandi kýs að 

hætta þátttöku, sama á hvaða stigi rannsóknarinnar sem er, er honum það 

heimilt. Þátttakendum ber heldur ekki skylda til að svara öllum 

spurningunum ef þeir óska þess.  

Gert er ráð fyrir að viðtalið taki um 30 – 60 mínútur. Það verður tekið upp 

og þegar því er lokið verður það hljóðritað orð frá orði. Að því loknu verður 

þeim eytt en vinnugögn verða ennþá til staðar þar til vinnu við verkefnið 

verður lokið. Rannsakandi mun geyma þau. 

 

______________________________ 

Guðný Ósk Vilmundardóttir 

gov2@hi.is 

Viðauki B 

Upplýst samþykki 
Ég staðfesti hér með að ég hef lesið upplýsingar um verkefni Guðnýjar Óskar 

Vilmundardóttur og þar með þá skilmála sem settir eru fyrir þátttöku í 

verkefninu. Ég treysti því að með öll gögn verði meðhöndluð sem 

trúnaðarmál. Ég samþykki hér með að taka þátt í rannsókninni og staðfesti 

það með undirskrift minni.  

 

______________________ 

    Staður og dagsetning 

 

______________________ 

         Þátttakandi  

 

 


